
Útdráttur 
Markmið rannsóknarinnar var að fá innsýn í viðhorf karlmanna til almenningsbókasafna, 
hvað hvetti þá til að nota þau og hvað virkaði letjandi á þá. Auk þess átti að koma með 
tillögur að endurbótum á starfsemi og þjónustu almenningsbókasafna til að freista þess að 
ná betur til karlmanna. Við rannsóknina var notuð eigindleg aðferðafræði. Tekin voru átta 
hálfstöðluð viðtöl við karlmenn sem lesa mikið. Viðtölin voru greind með aðferðum 
grundaðrar kenningar og þemu dregin út úr þeim. Helstu niðurstöður eru að viðhorf 
viðmælenda til almenningsbókasafna eru góð. Það sem dregur þá á bókasöfn er aðgengi að 
bókum, fyrir sig eða börnin sín. Það sem letur þá í að fara á bókasöfn er löngun til að eiga 
bækur, aðgengi að lesefni á netinu í gegnum rafbókaveitur eða ólöglegt niðurhal, skortur á 
safnkosti við þeirra hæfi, tímaskortur og fjarlægð frá næsta safni, auk stutts afgreiðslu- og 
útlánatíma, sekta og óaðgengilegrar uppröðunar á safnkosti. Það sem söfnin gætu gert til að 
ná betur til viðmælenda er að nota uppstillingar á bókum í ríkari mæli, tryggja að safnkostur 
við allra hæfi sé til staðar, lána út rafbækur, kynna starfsemi sína betur, bæði inni á safninu 
og útávið, kanna möguleika á rekstri kaffihúsa og lengri afgreiðslutíma auk góðs aðgengis að 
fundarrýmum. 

             Formáli 
Þessi ritgerð er 30 eininga lokaverkefni til MLIS gráðu í bókasafns- og upplýsingafræði. 
Leiðbeinandi við rannsóknarvinnu og ritgerðarsmíð var dr. Ágústa Pálsdóttir, prófessor við 
Félags- og mannvísindadeild Háskóla Íslands. Henni eru færðar sérstakar þakkir fyrir góð og 
gagnleg ráð í gegnum alla vinnu við verkefnið. Viðmælendum mínum vil ég þakka sérstaklega 
fyrir sitt framlag til rannsóknarinnar. Hjalti Hrafn Hafþórsson, eiginmaður minn, fær sérstakar 
þakkir fyrir aðstoð og skilning og Guðmundur Logi Lárusson á þökk skilið fyrir yfirlestur og 
góð ráð. 

1  Inngangur 
Viðskiptavinir almenningsbókasafna eru fjölbreyttur hópur sem sækir þau heim af ólíkum 

ástæðum. Almenningsbókasöfn eru lögboðin þjónusta og því er mikilvægt að þau höfði til 
sem flestra. Eftir að hafa starfað eitt sumar á almenningsbókasafni varð rannsakandi þess var 
að ungir karlmenn voru sjaldséðir gestir á safninu. Þar kviknaði löngun til að kanna hvort 
ungir karlmenn notuðu bókasöfn raunverulega minna en konur og reyna að fá innsýn í hvað 
gæti valdið því.  

Í þessari rannsókn verður sjónum beint að karlmönnum sem lesa mikið og viðhorfum 
þeirra til almenningsbókasafna. Ætlunin er að skoða hvað það er við starfsemi safnanna sem 
þeim fellur vel eða illa í geð. Ekki verður fjallað sérstaklega um lestur og gildi hans fyrir 
lesendur. Nokkuð hefur verið skrifað um hvað það gefi einstaklingum að fara á 
almenningsbókasöfn, en þeim rannsóknum verða þó ekki gerð skil í þessari ritgerð. Markmið 
rannsóknarinnar er að kynnast upplifun karlmanna sem lesa mikið af bókasöfnum og 
þjónustu þeirra og hvernig söfnin gætu bætt þjónustu sína að mati þeirra. 
Rannsóknarspurningarnar sem lagt er upp með eru: 

 Hver er upplifun karlmanna sem lesa mikið af almenningsbókasöfnum og 
þjónustu þeirra?  

o Hvað hvetur þá til að nýta sér þjónustu þeirra?  
o Hvað letur þá í að nýta sér þjónustu þeirra?  

 Geta almenningsbókasöfn gert einhverjar umbætur til að ná betur til karlmanna? 
Til að fá svör við spurningunum og uppfylla markmið rannsóknarinnar var notuð 

eigindleg rannsóknaraðferð. Viðtöl voru tekin við átta karlmenn sem lesa mikið að eigin mati 
og viðhorf þeirra til safnanna könnuð. 

Ritgerðin skiptist í sex kafla. Í inngangi eru markmið rannsóknar og rannsóknarefnið 
kynnt. Í öðrum kafla er fjallað um fræðilegan bakgrunn rannsóknarinnar, jafnt innlendan sem 
erlendan. Í þriðja kafla er fjallað um eigindlegar rannsóknaraðferðir, hvernig gagnaöflun var 
háttað fyrir rannsóknina og hvernig gögnin voru greind, auk þess sem viðmælendur eru 
kynntir. Þar að auki er fjallað um vandamál og siðferðileg álitamál sem upp komu. Í fjórða 
kafla er fjallað um niðurstöður rannsóknarinnar. Kaflanum er skipt í undirkafla eftir þeim 

rannsóknarspurningum sem leitað er svara við. Flestum undirköflum er skipt enn frekar niður 
eftir þeim þemum sem fram komu í viðtölunum. Í fimmta kafla er umræða um niðurstöður 
rannsóknarinnar í samanburði við fræðilegar kenningar og sambærilegar rannsóknir. Þar er 
rannsóknarspurningum og undirspurningum svarað. Í sjötta og síðasta kaflanum eru lokaorð. 
Þar er fjallað almennt um rannsóknina og helstu niðurstöður hennar.  

2 Fræðilegur bakgrunnur 
Hér á eftir verður fjallað um helstu hugtök sem tengjast efni rannsóknarinnar. Fjallað 

verður um það lagaumhverfi sem almenningsbókasöfn starfa í og viðmið og leiðbeiningar 
sem til eru um starf þeirra kynntar. Rafbækur og rafbókavæðing almenningsbókasafna verða 
kynnt, auk þess sem fjallað verður um lesendaráðgjöf, lestrarhvatningu á heimilum, 
almenningsbókasafnið sem rými og uppbyggingu safnkosts. Greint verður frá öðrum 
rannsóknum á notkun karlmanna á almenningsbókasöfnum og rannsóknum á því hvers 
vegna almenningur notar eða notar ekki bókasöfn.  
2.1 Almenningsbókasöfn og starfsemi þeirra 

Hér verður fjallað um lagaumhverfi almenningsbókasafna á Íslandi og ýmsa þætti í 
starfsemi þeirra, svo sem uppbyggingu safnkosts, lesendaráðgjöf, rafbækur og bókasafnið 
sem rými. Hugtökin verða kynnt og sett í samhengi við innlend skrif og rannsóknir um málið 
og erlendar rannsóknir þar sem við á.  
2.1.1  Almenningsbókasöfn á Íslandi 

Almenningsbókasöfn á Íslandi eiga sér langa sögu. Þau þróuðust upp úr lestrarfélögum 
sem starfrækt voru um land allt. Ingibjörg Sverrisdóttir skipti líftíma lestrarfélaganna upp í 
fjögur tímabil. Hið fyrsta kallar hún upphafsskeið. Það stóð frá árunum 1790 til 1840. Helstu 
hvatamenn að stofnun lestrarfélaganna voru jafnan æðstu embættismenn landsins sem 
sumir hverjir höfðu verið boðberar upplýsingarstefnunnar hér á landi. Markmiðið með 
félögunum var að félagsmenn gætu öðlast betri menntun í gegnum bókakostinn sem var 
mikið til á erlendum tungumálum. Upplýsingunum ætluðu félagsmenn svo að miðla til 
almennings (Ingibjörg Sverrisdóttir, 1997). 

Annað skeiðið kallar Ingibjörg þróunarskeið. Það stóð frá tímabilinu 1840 til 1870. 
Hvatamenn að stofnun félaga á þessu tímabili voru gjarnan prestar og efnamiklir bændur. 
Lestrarfélögin áttu að auka framfarir og því var mest keypt af fræðsluefni en afþreyingarefni 
slæddist einnig með. Íslensk bókaprentun var að verða algengari á þessum tíma sem þýddi 
að hluti bókakostsins var á íslensku þó áfram væri mest keypt af erlendum bókum (Ingibjörg 
Sverrisdóttir, 1997). 

Þriðja skeiðið stóð frá árinu 1870 til 1937. Það hefur verið kallað hið eiginlega tímabil 
almenningslestrarfélaganna. Mörg lestrarfélög voru stofnuð á þessum tíma, gjarnan í 

tengslum við fjöldahreyfingar á borð við ungmennafélögin. Á þessum tíma var þónokkur 
þjóðernisleg vakning í samfélaginu og lestrarfélögin áttu að gefa almenningi kost á að sækja 
sér menntun þar sem fáir höfðu efni á skólagöngu. Á þessu skeiði í sögu lestrarfélaganna fóru 
félögin í auknum mæli að fá styrki frá opinberum aðilum (Ingibjörg Sverrisdóttir, 1997). 

Lokaskeiðið var á árunum 1937 til 1955. Á þessu tímabili bötnuðu samgöngur á 
landinu, fleiri fluttu í þéttbýli og skipulagt skólastarf jókst. Því minnkaði þörfin fyrir lesfélögin. 
Árið 1955 voru sett lög um almenningsbókasöfn sem færðu þau á forsvar sveitar- og 
bæjarfélaga.  

Sigurgeir Friðriksson var fyrsti borgarbókavörður Reykjavíkur. Hann tók við því starfi 
þegar starfsemi Borgarbókarsafns, sem þá kallaðist ýmist Bæjarbókasafn Reykjavíkur eða 
Alþýðusafnið, hófst þann 19. apríl árið 1923, en safnið var þó formlega stofnað 18. nóvember 
1920. Sigurður gegndi því starfi þar til hann lést árið 1942. Stofnfé safnsins var fengið með 
ágóða af sölu togara úr landi í fyrra stríði. Talið er að Sigurgeir hafi verið sá eini á landinu sem 
hafði menntun í bókasafnsfræðum þegar safnið var sett á fót. Hann hafði stundað nám við 
Bókavarðaskólann í Kaupmannahöfn og útskrifast þaðan árið 1921. Hann kynnti sér starfsemi 
almenningsbókasafna víða um heim, meðal annars í Svíþjóð, Englandi, nokkrum borgum 
Bandaríkjanna og í Kanada. Hann þótti mjög framsýnn í sínu starfi og innleiddi fagleg 
vinnubrögð á Borgarbókasafninu (Þórdís Þorvaldsdóttir, 1997).  

Þegar safnið hóf starfsemi sína var það til húsa á Skólavörðustíg 3 þar sem það hafði 
tvö stór herbergi til umráða. Annað þeirra var lessalur og hitt hýsti bækurnar. Safnið var opið 
alla daga vikunnar frá tíu að morgni til tíu að kvöldi. Á sunnudögum lokaði safnið þó klukkan 
16:00. Lagt var upp með að aðstaðan væri vistleg og að allir gætu nýtt sér hana sér að 
kostnaðarlausu. „Af Alþýðubókasafninu má vænta alls hins bezta en mestu varðandi um áhrif 
þess og framtíð er þó, að alþýðan í bænum noti safnið eins mikið og unt er“ (Héðinn 
Valdimarsson, 1923).  

Annað helsta almenningsbókasafnið á Íslandi, Amtsbókasafnið á Akureyri, var stofnað 
árið 1827. Grímur Jónsson, amtmaður á Möðruvöllum, stofnaði safnið í kjölfar bruna á 
Möðruvöllum þar sem allar bækur Hins norðlenska lestrarfélags brunnu. Upphaflega hét það 
Bókasafn Norður- og Austuramtsins og bar það nafn þar til Bókasafn Austuramtsins var 
stofnað árið 1894. Safnið var á nokkrum hrakhólum og starfsemi þess stopul fram til ársins 
1875 þegar það flutti í Ráðhúsið í Búðargili. Komið var á reglulegum afgreiðslutíma og 
amtsskrifarar á hverjum tíma höfðu það hlutverk að sjá um safnið. Þeir höfðu þó mismikinn 

áhuga og misjafna getu til að sjá um safnið og þótti það ekki upp á marga fiska á þessum 
tíma. Þegar Páll Briem varð amtmaður árið 1894 felldi hann niður útlánagjaldið og jók 
fjárframlög til safnsins. Við það fjölgaði notendum þess til muna (Lárus Zophoníasson, 1997). 

Árið 1906 varð bókasafnið eign Akureyrarkaupstaðar. Starfsemi þess þótti þá ekki 
beysin þrátt fyrir aukin fjárframlög. Árið 1925 var Davíð Stefánsson, skáld frá Fagraskógi, 
ráðinn bókavörður. Hann hóf baráttu fyrir nýju húsnæði fyrir safnið en það hafði verið á 
hrakhólum um nokkurt skeið. Amtsbókasafnið fékk þó ekki húsnæði fyrr en árið 1968, en þá 
fór það í nýtt hús við Brekkugötu þar sem það er ennþá. Starfsemi safnsins breyttist lítið fyrst 
eftir að það flutti en notkun þess jókst mikið (Lárus Zophoníasson, 1997).  

Segja má að grunnur að starfsemi almenningsbókasafna hér á landi hafi verið 
tryggður þegar lög um almenningsbókasöfn voru sett árið 1955. Í lögunum var kveðið á um 
að hlutverk bókasafna væri að efla menntun með því að tryggja aðgengi að bókum og öðru 
lesefni (Ingibjörg Sverrisdóttir, 1997). Ný lög um bókasöfn voru tekin í gildi árið 2012 og lög 
frá árinu 1997 féllu úr gildi á sama tíma. Nýju lögin eru víðtækari en þau gömlu og taka til 
starfsemi allra bókasafna, ekki einungis almenningsbókasafna. Þar er kveðið á um að 
hlutverk bókasafna sé meðal annars að efla íslenska tungu, menntun og ánægjulestur auk 
þess að „jafna aðgengi að menningu og þekkingu“ (Bókasafnalög, 2012).  

Auk bókasafnalaga eru til alþjóðleg viðmið sem mörg söfn styðjast við. Yfirlýsing 
Menningar- og vísindastofnunar Sameinuðu þjóðanna (UNESCO) um bókasöfn frá árinu 1994 
er ein af þeim helstu sem almenningsbókasöfn á Íslandi reyna að starfa eftir. UNESCO lítur 
svo á að bókasöfn séu hverju samfélagi nauðsynleg til að tryggja aðgang íbúa að upplýsingum 
sem ýti undir frið, auki velferð og tryggi aðgang að upplýsingum og menningu (UNESCO, 
1994). 

Í yfirlýsingu sinni leggur UNESCO áherslu á að allir eigi að hafa aðgang að bókasöfnum 
og þjónustu þeirra óháð kyni, aldri, kynþætti, kynhneigð og trúarbrögðum. Safnkostur 
bókasafnanna ætti að hafa að geyma efni sem höfðar til fólks á öllum aldri auk þess sem þar 
ætti alltaf að vera til efni sem kallast á við málefni líðandi stundar. Annað atriði sem tryggja 
ætti að sem flestir geti nýtt sér þjónustuna er að afgreiðslutíminn sé í takt við þarfir notenda 
(UNESCO, 1994). 

Alþjóðasamtök bókasafna IFLA (The International Federation of Library Associations 
and Institutions) hafa gefið út fjölda viðmiða sem bókasöfn um allan heim geta stuðst við til 



  
 

12 

að tryggja gæði starfs síns. Viðmiðin snúa að ólíkum þáttum innra starfs bókasafna, allt yfir í 
að fjalla um hvernig best sé að skipuleggja húsnæði þeirra (IFLA, 2015). 

Eitt af viðmiðunum snýr að þjónustu almenningsbókasafna. Þar er byggt nokkuð á 
yfirlýsingu UNESCO enda var hún unnin í samvinnu við IFLA. Strax í upphafi eru 
almenningsbókasöfn skilgreind og þetta sagt um starfsemi þeirra: „Þau veita aðgang að 
þekkingu, upplýsingum, lærdómi í gegnum lífið og skáldverkum í gegnum fjölbreytta miðla og 
þjónustu og eru jafn aðgengileg öllum meðlimum samfélagsins óháð kynþætti, þjóðerni, 
aldri, kyni, trú, tungumáli, fötlun, fjárhag, atvinnu eða menntun“ (IFLA, 2010).1 

Hér á landi hefur mikið verið skrifað um almenningsbókasöfn og margar rannsóknir 
gerðar á þjónustu og starfsemi þeirra. Mismunandi þjónusta við börn og unglinga hefur 
mikið verið skoðuð (t.d. Elísabet Sólstað Valdimarsdóttir, 2014; Guðrún Ólafsdóttir, 2013; 
Jóhanna V. Gísladóttir, 2009). Tónlistardeildir þeirra hafa verið rannsakaðar (Brjánn 
Birgisson, 2010) og Katrín Guðmundsdóttir (2010) kannaði markaðsstarfsemi bókasafna í 
meistaranámi sínu í hagnýtri menningarmiðlun. Samkvæmt hennar rannsókn eru bókasöfn 
mjög háð markaðnum og hinni eilífu hringrás framboðs og eftirspurnar þrátt fyrir að vera 
rekin án hagnaðarsjónarmiða. Aukið framboð á afþreyingu gerir aukna kröfu til fyrirtækja og 
stofnana um að marka stefnu um starf sitt svo hægt sé að stefna markvisst í þá átt sem vilji 
er fyrir. Katrín telur að áhersla bókasafna hafi færst frá því að safna bókum yfir á að þjónusta 
viðskiptavini sína, veita einstaklingsþjónustu í stað fjöldaþjónustu og að veita gæðaþjónustu í 
stað grunnþjónustu; svo eitthvað sé nefnt. Hún segir að við markaðssetningu á bókasöfnum 
verði að hafa í huga hvað viðskiptavinir vilji, í hvernig umhverfi þeir vilji vera og að hver 
viðskiptavinur og hver heimsókn sé einstök og að veita eigi viðskiptavinum þá þjónustu sem 
þeir þurfa og tök eru á. Hjá henni kemur fram að einn af veikleikum Borgarbókasafns sé að 
markhópur þess sé of breiður og þegar reynt sé að höfða til sem flestra geti þjónustan misst 
marks. Katrín setti fram fjölbreyttar tillögur um hvað safnið gæti gert til að bæta 
kynningarmál sín. Meðal þess sem hún lagði til var að auka kynningu á starfsemi safnsins 

                                                      
 
 
 
1 It provides access to knowledge, information, lifelong learning, and works of the imagination 

through a range of resources and services and is equally available to all members of the community 
regardless of race, nationality, age, gender, religion, language, disability, economic and employment 
status and educational attainment. 

innan veggja þess, til dæmis með skiltum og kynningarbæklingum sem útskýrðu hvernig efni 
væri flokkað og hvar það væri staðsett á safninu. Viðskiptavinir gætu þá fengið bækling við 
komuna og litið í hann meðan á heimsókninni stæði (Katrín Guðmundsdóttir, 2010).  
2.1.2 Uppbygging safnkosts 

Safnkostur bókasafna þarf að þjóna þörfum notenda safnsins. Til að bókasafn geti markað 
sér stefnu um hvers konar efni það vilji hafa aðgengilegt á sínu safni þarf það að hafa 
þekkingu á samfélaginu sem safnið þjónar og hverjar líklegar væntingar þess hóps séu. Til að 
fá góða mynd af þeim þörfum er gott að hafa samráð við viðskiptavini um safnkostinn, til 
dæmis hvaða efni þeir noti, hvaða efni þeim finnist vanta og hverjar þarfir þeirra séu. 
Ýmislegt í nærumhverfi safnsins getur haft áhrif á uppbyggingu safnkostsins, til dæmis væri 
gott ef bókasafnið endurspeglaði þær íþróttir eða vinsælu tómstundir sem stundaðar eru í 
hverfinu (Agee, 2007).  

Flest bókasöfn eru með einhverja stefnu um hvernig þau vilja standa að innkaupum á 
safnkosti. Borgarbókasafn er með stefnu sína um uppbyggingu safnkosts aðgengilega á 
heimasíðu sinni. Stefnan var gerð árið 2009 en endurskoðuð í október 2015. Þar eru kynnt 
þau viðmið sem höfð eru að leiðarljósi þegar bækur eru valdar inn á safnið. Í stefnunni segir 
að horft sé til þess: „Að almenningur á öllum aldri eigi greiðan aðgang að vönduðum og 
fjölbreyttum safnkosti bæði hvað varðar form og innihald og að safnkosturinn uppfylli óskir 
og þarfir viðskiptavina.“ (Borgarbókasafn Reykjavíkur, 2009). Sérstök nefnd innan 
bókasafnsins hefur það á sinni könnu að velja það efni sem kaupa á inn á safnið. Við valið er 
stuðst við lista frá útgefendum, erlenda metsölulista, tímarit, netið og tillögur frá gestum 
safnsins svo eitthvað sé nefnt (Borgarbókasafn Reykjavíkur, 2009).  

Mörg söfn byggja aðfangastefnu sína á hugmyndum Ranganathans um bókasöfn. 
Hann setti fram fimm lögmál um bókasöfn árið 1931. Enn í dag þykja þessi lögmál vera 
grunnurinn að hugmyndafræði almenningsbókasafna. Lögmálin endurspegla þau viðhorf 
hans að bækur og bókasöfn séu fyrir lesendur og eigi að nýta til hagsbóta og gleði. Tvö af 
lögmálunum snúa að uppbyggingu safnkosts. Lögmál númer tvö, sérhver lesandi með sína 
bók, vekur athygli á því að allir eigi að geta fundið lesefni við sitt hæfi á 
almenningsbókasöfnum. Til að geta uppfyllt það markmið þarf starfsfólk bókasafna að þekkja 
sinn notendahóp og gera sitt besta til að mæta þörfum hans. Lögmál þrjú, sérhver bók með 
sinn lesanda, er af svipuðum toga. Það vekur athygli á því að hver og ein bók sem er að finna 

á bókasöfnum hafi einhvern sem finnst hún áhugaverð. Hún á því rétt á sér á safninu þó hún 
njóti ekki endilega mikilla vinsælda (Ranganathan, 1931). 

Hugmyndir um það hvaða safnefni er viðeigandi á bókasöfnum hafa breyst nokkuð í 
gegnum tíðina. Í eina tíð þóttu skáldsögur óæskilegt lesefni sem myndi veikja siðferðiskennd 
lesenda. Í dag er ritskoðun á safnkosti bókasafna að mestu lokið og ekki er lagt mat á hvað sé 
gott eða vont lesefni. Teiknimyndasögur eru dæmi um efni sem litið var niður á. Í umfjöllun 
um mikilvægi góðra barnadeilda á bókasöfnum var meðal annars tekið fram að þær gætu 
komið í veg fyrir að börn ánetjuðust teiknimyndasögum (Black og Rankin, 2011).  

Rannsóknir benda til þess að allir markhópar bókasafna lesi myndasögur. Fullorðnir 
karlmenn eru þó stærsti markhópurinn og stærsti dreifingaraðli teiknimyndasagna í 
Bandaríkjunum heldur því fram að meðallesandi teiknimyndasagna sé 29 ára gamall 
karlmaður. Þau söfn í Bandaríkjunum sem hafa bætt teiknimyndasögum við sinn safnkost 
hafa fundið fyrir því að útlánatölur á bókasafninu hafa hækkað í kjölfarið (Pyles, 2012).  

Á Íslandi voru teiknimyndasögur tiltölulega snemma teknar inn. Þegar aðalsafn 
Borgarbókasafnsins í Reykjavík flutti í Grófarhús árið 2000 var sérstakt rými tekið frá fyrir 
myndasögudeild. Úlfhildur Dagsdóttir skrifaði stutta grein um deildina í tilefni tíu ára afmælis 
hennar og þar talar hún meðal annars um að teiknimyndasögur séu mikilvægur hluti af 
safnkosti bókasafna. „Þannig felur innleiðing myndasögunnar í sér aukið lýðræði framboðs á 
efni og víðsýni gagnvart því hvað telst vera við hæfi virðulegra menningarstofnana á við 
bókasöfn.“ (Úlfhildur Dagsdóttir, 2010). Auk þessarar háleitu ástæðu segir hún tilvist 
teiknimyndasagna á bókasöfnum vera „lymskulega tælingu“ til að ná ungum karlmönnum 
inn á bókasafnið í auknum mæli, sem sé þarft verkefni þar sem þeir séu hópur sem sæki 
safnið lítið heim (Úlfhildur Dagsdóttir, 2010).   

Sigurgeir Friðriksson, sem áður var fjallað um, var rómaður fyrir að kaupa þær bækur 
sem alþýðan hafði áhuga á og að fylgjast vel með. Í viðtali við Tímarit Máls og menningar árið 
1938 segir hann að skáldrit séu mest lesin en þó sé alltaf nokkuð lesið af fræðiritum (Við 
verðum að fá bókasafnshús, 1938).   

Á árdögum Borgarbókasafns var bókaútgáfa á Íslandi ekki mikil og því voru allar 
íslenskar bækur keyptar inn á safnið, óháð gæðum þeirra. Sökum takmarkaðs framboðs af 
efni á íslensku virðast notendur hafa lesið það sem var til en Sigurgeiri fannst gæðin 
óneitanlega vera misjöfn. Töluvert var keypt af erlendum titlum til að auka úrval af lesefni.  

Í ársskýrslu safnsins fyrir árið 1942 segir Sigurgeir frá samdrætti í útlánum á 
skáldritum. Hann telur ástæðuna vera að vegna erfiðra samgangna við Norðurlöndin sé ekki 
möguleiki að fá bækur þaðan sem áður hafi notið vinsælda. Auk þess telur hann að 
almenningur hafi meira á milli handanna en áður og hafi því tök á að kaupa bækur í ríkari 
mæli. Hann er þó ánægður með að útlán fræðirita hafi ekki dregist saman (Þórdís 
Þorvaldsdóttir, 1997).  

Í grein sinni Bókval og afþreyingarbókmenntir veltir Pálína Magnúsdóttir (1995) upp 
mögulegum ástæðum þess að útlán hafi aukist á bókasöfnum árið 1993, þvert á þá þróun 
sem áður hafði verið. Hún telur breyttar áherslur í innkaupum á bókasöfnum geta verið hluta 
af skýringunni. Þegar útgáfa á bókaflokknum Ísfólkinu hófst, auk útgáfu á fleiri svokölluðum 
sjoppubókmenntum, stóðu bókasöfnin frammi fyrir því vandamáli að meta hvort ætti að 
kaupa slíkt efni. Þau rök heyrðust að ekki ætti að kaupa það inn þar sem það væri lélegar 
bókmenntir. Pálína telur að starfsfólk bókasafna eigi ekki að leggja mat á hvaða lesefni sé 
æskilegt að fólk lesi og hvað ekki. Sjoppubókmenntir á borð við Ísfólkið hafi náð til lesenda 
sem áður nýtti sér ekki bókasöfnin en verði jafnvel að dyggum notendum þegar lestri 
bókaflokksins lýkur. Hún telur að framboð og eftirspurn verði að ráða bókvali frekar en 
fordómar fyrir ákveðnum tegundum af bókmenntum (Pálína Magnúsdóttir, 1995). 

Hulda Björk Þorkelsdóttir (1996) fjallaði um innkaupastefnu Bókasafns 
Reykjanesbæjar í grein sinni Bókaval og innkaupastefna á almenningsbókasafni sem birtist í 
Bókasafninu. Þar kemur fram að innkaupastefna safnsins sé raunar óskrifaðar vinnureglur 
sem reynt er að fara eftir. Áhersla er á að þjóna yndislestri og allt keypt á íslenskum markaði.  
Reynt er að kaupa það efni sem fólk hefur áhuga á. Hún hefur nokkrar áhyggjur af því sem 
hún kallar einhliða bókval lánþega, en vill meina að lesendur þroskist oft og fari að lesa 
annað efni.  
2.1.3 Lesendaráðgjöf 

Lesendaráðgjöf er þjónusta sem starfsfólk bókasafna veitir notendum þeirra. Hún felur í 
sér að  aðstoða notendann við að finna lesefni við hæfi. Hægt er að beita ýmsum aðferðum 
til að auðvelda fólki að nálgast það sem það telur vera góða bók. Samtal milli starfsmanns og 
lánþega er ein leið sem getur verið mjög áhrifarík. Uppstilling bóka í ákveðnum flokkum, að 
benda á að aðdáendur ákveðins höfundar væru líklegir til að kunna að meta tiltekna bók á 
samfélagsmiðlum eða heimasíðu eða taka saman lista yfir bækur sem tilheyra sömu stefnu 

eru líka ákveðin form af lesendaráðgjöf. Að halda úti bókaklúbbum og bjóða upp á kynningar 
rithöfunda er einnig afbrigði af lesendaráðgjöf (Cassell og Hiremath, 2011).  

Lesendaráðgjöf sem starfsmenn veita lesendum í eigin persónu getur verið flókin í 
framkvæmd. Hvað telst vera góð bók er huglægt mat og því þarf starfsmaðurinn að fá nánari 
upplýsingar frá lesandanum, til dæmis um hvaða höfundar eða bókmenntaflokkar höfða til 
hans og hvort hann vilji fá svipað efni eða prufa eitthvað nýtt. Til eru mörg tæki til að 
auðvelda starfsfólki að veita ráðgjöf um lesefni. Samfélagsmiðillinn Goodreads getur nýst til 
að finna bækur sem og vefverslunin Amazon. Bókasöfn geta einnig keypt aðgang að 
sérstökum gagnagrunni sem auðveldar þeim lesendaráðgjöf, en hann inniheldur ekki 
íslenskar bækur. Það er þekkt að meðal gesta bókasafna eru einstaklingar sem eiga í 
vandræðum með að finna sér lesefni við hæfi en leita ekki eftir ráðgjöf hjá starfsfólki. 
Fjölbreyttar uppstillingar á áhugaverðu lesefni eru ein leið til að ná til þessa hóps (Cassell og 
Hiremath, 2011).  

Það eru margir þættir sem geta flækt lesendaþjónustu. Innlendir og erlendir titlar 
sem gefnir eru út ár hvert eru gríðarlega margir og það er nánast ógjörningur fyrir starfsfólk 
bókasafna að vera upplýst um allt það nýjasta. Sumir hafa áhyggjur af því að nýútskrifaðir 
bókasafnafræðingar séu ekki virkir lesendur og að starfsfólk bókasafna lesi of einsleitt efni. 
Aðrir benda á að hve mikið starfsfólk lesi og hvers kyns efni skipti ekki máli. Starfsfólkið þurfi 
einfaldlega að hafa aðgang að hjálpartækjum til að finna bækur út frá þeim mælikvörðum 
sem viðskiptavinurinn gefur. Smekkur starfsmanna eigi ekki að ráða því hvaða bækur þeir 
kynni fyrir lánþegum (Schwartz og Thornton-Verma,2014).  

Sigrún Klara Hannesdóttir (1995) skrifaði í Bókasafnið um ýmsar samviskuspurningar 
sem starfsfólk bókasafna getur þurft að finna svör við í starfi sínu, í kjölfarið á því að ráðist 
var í fjölþjóðlega rannsókn á siðferði starfsfólks bókasafna. Í greininni rekur hún helstu 
niðurstöður könnunarinnar sem framkvæmd var hér á landi. Spurt var hvort fólk væri til í að 
lána einstaklingum með glæpsamlegt útlit efni sem gæti nýst þeim í vafasömum tilgangi. 
Einnig var spurt hvort fólk veitti ólíkum hópum samskonar þjónustu. Ætlun rannsóknarinnar 
var að móta siðareglur sem hægt væri að nota á Norðurlöndunum (Sigrún Klara 
Hannesdóttir, 1995). Greinin fjallar ekki beint um lesendaráðgjöf en gefur þó ágætis 
hugmynd um hve snúið starf bókasafnsfræðinga getur verið, auk þess sem hún tekur á því 
hvort rétt sé að benda fólki á bækur sem gætu haft óæskilegar afleiðingar í för með sér. 
Bókasafnsfræðingar töldu sig ekki geta neitað að finna bækur sem fólk bæði um.  

Í gegnum tíðina hafa verið uppi ýmsar hugmyndir um áherslur í lestri og hvar þurfi að 
beita aðhaldi. Nýlega hafa verið í umræðunni áhyggjur af læsi ungra karlmanna. Þegar hvetja 
á börn og unglinga til lesturs og benda þeim á lesefni við hæfi hefur gjarnan verið litið til þess 
hvað höfði til stráka og hvað til stelpna og ráðleggingar gefnar í samræmi við það (Brendler 
og Tarulli, 2014).  

Rannsóknir hafa verið framkvæmdar á því hvernig lesefni kynin vilja á yngri árum. 
Samkvæmt þeim vilja stelpur skáldsögur þar sem mikið er lagt upp úr samskiptum milli 
sögupersóna og þroska aðalsöguhetjunnar. Strákar áttu hins vegar að vera hrifnari af 
skáldsögum þar sem meiri áhersla var á spennu og húmor en þroska og samskipti.  
Teiknimyndasögur, bækur almenns eðlis, vísindaskáldsögur og fantasíur hafa einnig verið 
taldar höfða sérstaklega til stráka. Það var einnig viðtekin venja að reikna með að börn vildu 
lesa bækur um sögumann af sama kyni og þau sjálf (Brendler og Tarulli, 2014).  

Í dag bendir hins vegar margt til þess að þessar hugmyndir um að smekkur markist af 
kyni séu á undanhaldi enda hefur verið bent á það að einstaklingar séu ólíkir, hvort sem þeir 
eru af sama kyni eða ekki. Síðustu misseri hafa skáldsögur fyrir ungt fólk sem innihalda 
spennu, vísindi og tilfinningar notið mikilla vinsælda hjá báðum kynjum. Dæmi um slíkar 
bækur eru Hungurleikarnir, en í þeim bókaflokki er sterk kvenkyns aðalpersóna auk fjölda 
karl- og kvenkyns aukapersóna (Brendler og Tarulli, 2014).  

Ef kyn er látið ráða för við lesendaráðgjöf til ungmenna og þeim einungis bent á 
bækur sem falla að áður viðurkenndum hugmyndum um kynbundinn smekk erum við að 
útiloka börn frá miklu magni lesefnis sem þau gætu bæði haft gagn og gaman af (Brendler og 
Tarulli, 2014).  

Magný Rós Sigurðardóttir (2015) rannsakaði lesendaráðgjöf fyrir börn og ungmenni á 
almenningsbókasöfnum. Meðal þess sem viðmælendur hennar höfðu fram að færa var að 
erfitt væri að halda úti starfi fyrir unglinga því að þeir sæktu bókasöfnin minna heim en börn. 
Það er þekkt að unglingar taka tímabil þar sem þeir hætta að fara á bókasöfn en svo koma 
þeir yfirleitt alltaf aftur síðar. Starfsfólkið reynir að kaupa það lesefni sem unglingarnir vilja 
en myndasögurnar eru það sem mest er keypt af. Unglingar vilji gjarnan lesa bækur á ensku 
frekar en íslensku. Viðmælendur telja jafnvel að takmarkaður bókakostur við þeirra hæfi hafi 
áhrif á áhuga þeirra á að nýta sér safnið. Starfsfólkið er öruggt þegar það veitir fullorðnum 
ráðgjöf um lesefni en fleiri mikla það fyrir sér að veita börnum og sérstaklega unglingum 
ráðgjöf.  

Þetta er í samræmi við bandaríska tölfræði sem segir að starfsmenn bókasafna í 
Bandaríkjunum telji sig að stórum hluta hæfa til að ráðleggja fullorðnu fólki um val á lesefni. 
Einungis um helmingur þeirra telur sig þó vel til þess fallna að þjónusta börn og unglinga 
(Schwartz, M. og Thornton-Verma, H., 2014). 

Upplýsingaþjónusta hefur verið í boði á Borgarbókasafninu frá stofnun þess þó ekki 
hafi verið notað sérstakt heiti yfir hana í byrjun. Leitast hefur verið við að aðstoða 
viðskiptavini við að finna upplýsingar sem þá vanhagar um eða bækur sem þeir leita að. 
Þessari þjónustu er oft sinnt meðfram almennri afgreiðslu en á stærri söfnum eru gjarnan 
sérstök upplýsingaborð (Þórdís Þorvaldsdóttir, 1997).  

Edda Bryndís Ármannsdóttir (2010) skrifaði grein, sem birtist í Bókasafninu, þar sem 
hún tók saman skrif og rannsóknir um lesendaráðgjöf við fullorðna lesendur skáldsagna og 
hvernig hægt sé að þjónusta þann hóp sem best. Fram kemur í hennar skrifum að góð 
hjálpartæki séu nauðsynleg til að hægt sé að finna það sem fólk leitar að.  
2.1.4 Rafbækur og ólöglegt niðurhal 

Rafbækur eru nokkuð nýjar af nálinni. Víða erlendis lána bókasöfn rafbækur í gegnum 
sérstakar rafbókaveitur en hér á landi hefur þróun í þá átt verið hæg. Rökin fyrir því að 
rafbókavæða almenningsbókasöfn eru margvísleg, sem og leiðirnar sem farnar eru. Þau rök 
sem vega einna þyngst eru að bókasöfn verði að bjóða upp á fjölbreytt efni á fjölbreyttum 
miðlum til að útiloka ekki ákveðna viðskiptavini (Martindale, Willett og Jones, 2015).  

Rafbækur hafa marga kosti en jafnframt marga galla. Kostirnir eru meðal annars að 
hægt er að nálgast þær án þess að koma á bókasafnið og að hægt er að leita innan textans 
auk þess sem þær hafa ýmsa kosti fyrir einstaklinga með lestrarörðugleika. Gallarnir eru til 
dæmis flókið niðurhal, flókin lesbretti og höfundarréttarvarnir. Bókasafnsfræðingar í 
Bretlandi telja að helstu kostirnir við rafbækur séu að þær nái til þeirra sem komast ekki á 
bókasöfnin, hvort sem er vegna tímaskorts, líkamlegra hamlana eða fjarlægðar. Helstu 
gallarnir séu að fjöldi titla í boði sé takmarkaður og að rafbækur komi oft seinna út en 
blaðbækur, auk áðurnefndra galla (Martindale, Willett og Jones, 2015). 

Árið 2013 var framkvæmd rannsókn á rafbókanotkun á bókasafninu í Derbyshire í 
Bretlandi, en þetta er stærsta rannsókn sem gerð hefur verið á notkun á rafbókum innan 
bókasafna í landinu. Spurningalistar voru sendir til tveggja mismunandi hópa sem finna mátti 
í notendaskrá bókasafnsins; annars vegar til þeirra sem notað höfðu rafbókaþjónustu 

bókasafnsins síðustu sex mánuðina og hins vegar þeirra sem höfðu nýtt sér þjónustuna 
einhvern tímann en þó ekki síðasta hálfa árið (Martindale, Willett og Jones, 2015).  

Niðurstöður hópsins sem nýtti sér rafbókaþjónustuna reglubundið sýndu að 11% af 
svarendum hefðu ekki sótt bókasafnið heim síðasta árið, en 36% svarenda fóru á bókasafnið 
að jafnaði einu sinni í mánuði. Aðeins lítill hluti svarenda átti erfitt um vik með að fara á 
bókasafnið vegna heilsufars eða fjarlægðar. Þriðjungur svarenda nýtti bókasafnið eingöngu 
til að nálgast rafbækur og tók að jafnaði ekki blaðbækur að láni. 59% svarenda voru konur og 
stærstur hluti var yfir fertugu. Einungis 8% svarenda voru 18 til 39 ára (Martindale, Willett og 
Jones, 2015).  

Af þeim sem ekki höfðu fengið rafbækur að láni síðasta hálfa árið sagðist um 
helmingur svarenda einungis nýta sér þá þjónustu einu sinni til tvisvar á ári. Margir svarenda 
höfðu hætt að nýta sér þjónustuna þar sem úrvalið var takmarkað, titlar sem þeir höfðu 
áhuga á að lesa voru í útláni eða vegna þess að ekki var hægt að lesa bækurnar á lesbrettinu 
Kindle (Martindale, Willett og Jones, 2015).  

Margar ólíkar leiðir er hægt að fara í útlánum rafbóka á bókasöfnum. Í Hollandi var í 
byrjun árs 2014 farið af stað með nýtt rafbókaverkefni í samvinnu við útgefendur. Áður hafði 
verið notast við rafbókakerfi sem bókasöfnunum þótti of dýrt og of hamlandi fyrir útlán þar 
sem ekki var mögulegt að lána sama titilinn til margra notenda í einu. Lánþegar skilja að þeir 
þurfi að bíða eftir vinsælum titlum þegar þeir eru á blaðbókaformi en eiga erfiðara með að 
sætta sig við að bíða eftir að fá vinsæla rafbók lánaða. Í Hollandi er áætlað að einungis um 
10% rafbóka séu fengnar eftir löglegum leiðum og því var ákveðið að fara nýjar leiðir með 
útlán í gegnum bókasöfn til að reyna að auka hlut löglega fenginna rafbóka (Mount, 2014).  

Til að byrja með var aðgangur að efninu í nýja kerfinu ókeypis en eftir tveggja mánaða 
reynslutíma munu viðskiptavinir þurfa að borga allt að 20 evrur fyrir hverjar 18 rafbækur 
sem þeir fá að láni úr ákveðnum efnisflokkum og 13 evrur fyrir hverja af nýjustu bókunum. 
Hluti af efninu er svo lánaður án endurgjalds. Því mætti segja að í raun sé um að ræða sölu á 
rafbókum í gegnum bókasöfnin (Mount, 2014).  

Hér á landi eru rafbækur ekki komnar inn á bókasöfn nema að takmörkuðu leyti. 
Bókasöfnin á höfuðborgarsvæðinu lána mörg hver út lesbretti með rafbókum á. Hið sama 
gerir Amtsbókasafnið á Akureyri (Akureyri, 2013; Borgarbókasafn Reykjavíkur e.d.; Bókasafn 
Hafnarfjarðar, e.d.; Bókasafn Mosfellsbæjar, 2013). Bókasafn Norræna hússins lánar 

rafbækur á sænsku og stefnir á að lána bækur á fleiri tungumálum í framtíðinni (Norræna 
húsið, e.d.). 

Árið 2013 gerði Dröfn Vilhjálmsdóttir úttekt á stöðu rafbóka á bókasöfnum á Íslandi 
og kynnti til sögunnar ólík útlánalíkön sem notuð hafa verið á bókasöfnum erlendis. Hún tók 
viðtöl við sjö aðila sem tengjast bókaútgáfu og bókasöfnum hér á landi. Samkvæmt 
niðurstöðum hennar eru bókaútgefendur hræddir við rafbókavæðingu og telja hana auka 
líkur á ólöglegu niðurhali á bókum. Þeir telja auk þess að rafbækur á bókasöfnum muni gera 
út af við innlenda rafbókasölu. Starfsfólk bókasafna telur hins vegar að þeir hafi ekkert að 
óttast þar sem það hafi sýnt sig að almenningsbókasöfn eigi ríkan þátt í því að ala upp 
kaupendur bóka. Þegar hún lauk sinni rannsókn hafði ekki fundist leið sem gæti sameinað 
hagsmuni beggja aðila (Dröfn Vilhjálmsdóttir, 2013).  

 Unesco skilgreinir ólöglegt niðurhal sem þá iðju að afrita og dreifa 
höfundarréttarvörðu efni án leyfis höfundar. Efnið sem dreift er ólöglega getur verið tónlist, 
bókmenntir, kvikmyndir, tölvuleikir, sjónvarpsefni og fleira (UNESCO, e.d.). 

Helgi Sigurbjörnsson (2013) rannsakaði viðhorf þeirra sem sækja sér 
höfundarréttarvarið efni í gegnum jafningjanet. Helgi tók viðtöl við sex einstaklinga sem nýta 
þá leið til að ná sér í afþreyingarefni. Helstu ástæðurnar sem viðmælendur hans greindu frá 
fyrir því að nálgast efni ólöglega voru þær að það efni sem þeir hefðu áhuga á væri ekki 
aðgengilegt á Íslandi og ef það væri aðgengilegt væri það orðið of gamalt, að þeirra mati, 
þegar það kæmi hingað til lands. Viðmælendum Helga fannst auk þess að oft væri þægilegra 
að nálgast efnið eftir ólöglegum leiðum. Þeir nefndu dæmi um að þeir hefðu reynt að nálgast 
efni á löglegan hátt og ekki getað það og styddust því meira við ólöglegar leiðir. Þeir sóttu 
efni gjarnan í gegnum jafningjanet til að kynna sér það og taka ákvörðun um hvort það 
höfðaði til þeirra og hvort þeir ættu að kaupa það. Þeir virðast óvissir um hvort niðurhal á 
höfundarvörðu efni sé ólöglegt en vita þó að það er á gráu svæði og að þeir geta lent í 
vandræðum fyrir hegðun sína. Þeir réttlæta þetta með því að þetta sé viðtekin venja hjá 
ungu fólki, samfélagslega ásættanlegt og engin viðurlög (Helgi Sigurbjörnsson, 2013).  
2.1.5 Lögmálið um minnstu fyrirhöfnina 

Málfræðingurinn George Kingsley Zipf skoðaði hegðun manna á hlutlausan hátt með 
aðferðum félagsvísinda. Árið 1965 setti hann fram kenningu sem byggir á því að fólk velji 
alltaf þá leið sem kostar það minnsta vinnu þegar það stendur frammi fyrir ákvörðunum í 

daglegu lífi. Verk sem kallar á mikla vinnu í upphafi getur sparað vinnu til lengri tíma og því 
skiptir meðaltal vinnuframlagsins máli þegar litið er til hve vinnusparandi það er (Zipf, 1965).  

Zipf útskýrði lögmálið um minnstu fyrirhöfnina með dæmi um manneskju sem þarf að 
komast milli tveggja borga sem eru aðskildar með háum fjallgarði. Þegar velja á leið milli 
borganna eru fljótlegasta, auðveldasta og stysta leiðin ekki sú sama. Stysta leiðin væri að 
bora göng í gegnum fjallgarðinn en hún myndi þó kosta mikla fyrirhöfn og tíma. Fljótlegasta 
leiðin væri að labba yfir fjallið þó það væri áhættusamt og einfaldasta leiðin væri að labba 
hringinn í kringum fjallið þó það tæki langan tíma. Að ákvarða hvaða leið kallar á minnsta 
fyrirhöfn getur því verið nokkuð snúið (Zipf, 1965). 

Í gegnum tíðina hefur lögmálið um minnstu fyrirhöfnina verið notað þegar 
upplýsingahegðun fólks er skoðuð. Það er til dæmis notað til að færa rök fyrir því að við val á 
upplýsingalindum til úrlausnar vandamála noti fólk frekar upplýsingalindir sem það hefur 
reynslu af og kann að nota þó að það viti að betri upplýsingar gæti verið að finna annars 
staðar (Case, 2006). Lögmálið um minnstu fyrirhöfnina má líka setja í samhengi við 
endurskoðað líkan Wilsons um almenna upplýsingahegðun. Samkvæmt því er líklegast að 
einstaklingur í upplýsingaleit velji þá leið sem felur í sér sem flesta hvata og jafnframt sem 
fæstar hindranir þrátt fyrir að það kosti minna magn eða gæði af upplýsingum (Wilson, 
2006). 
2.1.6 Rýmið 

Á síðustu árum hefur viðhorf til almenningsbókasafna breyst. Ekki er lengur ætlast til þess 
að gestir komi einungis til að fá lánaðar bækur og drífi sig svo heim aftur heldur er í auknum 
mæli farið að líta á þau sem stað þar sem almenningur getur komið, varið tíma og látið sér 
líða vel í amstri dagsins.  

Í bók sinni The great good place fjallar Oldenburg (1997) um þriðja staðinn sem er 
hvorki vinnustaður né heimili þess sem sækir hann heim heldur hlutlaust rými þar sem allir 
eru velkomnir. Oldenburg vill meina að til þess að lifa góðu lífi þurfi að vera jafnvægi milli 
heimilis og vinnu, eða hins skapandi umhverfis og hins félagslega. Hann hefur áhyggjur af því 
að félagslegi þátturinn eigi undir högg að sækja í Bandaríkjunum en þrífist vel í Evrópu og 
bendir á leiðir til að bæta úr því. 

Oldenburg telur að þriðji staðurinn verði að vera staður þar sem fólk getur gleymt 
amstri hversdagsins um stund. Hann er hlutlaus staður, þar sem enginn er gestgjafinn. Þar 

eru allir velkomnir, óháð stétt eða stöðu. Samræður er það helsta sem fer þar fram og þar 
eru gjarnan fastagestir. Þriðji staðurinn ætti að vera laus við íburð og gjarnan að ríkja létt 
andrúmsloft. Oldenburg nefnir almenningsbókasöfn ekki í upptalningu sinni á stöðum sem 
uppfylla eiginleika þriðja staðarins, en fjallar hins vegar um kaffihús, bókabúðir og bari ásamt 
fleiri stöðum. Margir fræðimenn hafa þó heimfært skrif hans yfir á bókasöfn enda falla þau 
vel að þeim viðmiðum sem Oldenburg setti fram um slíka staði (Harris, 2007; Elmborg, 
2011.). Þó skrif Oldenburgs miðist við bandarískan veruleika þar sem aðstæður eru að mörgu 
leyti ólíkar því sem þekkist í Evrópu má heimfæra skrif hans upp á ólík menningarsvæði, svo 
sem Ísland.  

Árið 2007 skrifaði Harris greinina Libraries with lattes, the new third place. Þar tengir 
hann skrif Oldenburgs um þriðja staðinn við almenningsbókasöfn. Harris talar um mikilvægi 
þess að á stöðum sem teljast eiga sem þriðji staðurinn í lífi fólks þurfi að vera boðið upp á 
veitingar, til dæmis kaffi. Í Bandaríkjunum hafa sprottið fram fjölmargar keðjur af 
bókabúðum sem leggja áherslu á vinalegt andrúmsloft og hvetja gesti sína til að kaupa sér 
veitingar, tylla sér í þægileg sæti og dvelja sem lengst í búðinni. Slíkar búðir eru að reyna að 
festa sig í sessi sem neyslumiðaður þriðji staður (Harris, 2007).  

Bókasöfn hafa marga eiginleika sem slíkar bókabúðakeðjur búa líka yfir. Þar eru víða 
sófar eða stólar sem gestir geta setið í og notið heimsóknarinnar. Gróði bókasafna felst hins 
vegar ekki í því hve miklum fjármunum fólk eyðir í heimsókninni heldur fjölda heimsókna. 
Markmið þeirra er ekki að græða peninga heldur að þjónusta sitt starfssvæði með þeim 
hætti að viðskiptavinir safnsins hafi hag af. Því ættu þau að vera fýsilegur kostur í 
samanburði við bókabúðir (Harris, 2007). 

Neysla matar og drykkja á almenningsbókasöfnum var lengi litin hornauga af 
starfsfólki þeirra. Í dag er þó víða boðið upp á kaffi á bókasöfnum, ýmist ókeypis eða gegn 
gjaldi. Í Suður-Ástralíu voru nýverið opnuð kaffihús innan veggja almenningsbókasafna og 
tölur benda til að sú nýbreytni hafi haft góð áhrif á fjölda útlána (Harris, 2007). Agee tekur í 
sama streng í bók sinni Acquisitions go global þar sem hann fjallar meðal annars um að 
bókasöfn séu í samkeppni við kaffihús. Hann telur að viðskiptavinir vilji fá að borða, drekka 
og tala saman og ef bókasafnið leyfi það ekki finni þeir sér annan stað þar sem það er 
leyfilegt (Agee, 2007).  

Árið 2010 skrifaði Mendel greinina Toward an understanding of library patron 
wayfinding. Þar segir hann frá rannsókn sem gerð var til að sjá hvaða leið gestir 

miðlungsstórs almenningsbókasafns í Flórída færu um safnið. Samkvæmt niðurstöðunum er 
mikilvægt að bókasöfn séu hönnuð með það fyrir augum að fólk geti ratað um þau og fundið 
á auðveldan hátt það sem það leitar að. Halda ætti sérhæfðu tungutaki í lágmarki þar sem 
það getur gert fólki erfiðara fyrir. Þegar þekking er til staðar um hvernig fólk ferðast um 
rýmið er auðveldara að koma efni sem leggja á sérstaka áherslu á fyrir á stöðum þar sem 
mestar líkur eru á að fólk verði þess vart.  

Árið 2010 skrifuð þrír danskir fræðimenn grein um nýja hugmynd um uppbyggingu 
almenningsbókasafna og starfsemi þeirra. Þeir voru þeirrar skoðunar að bókasafnið þjónaði 
fjórþættu hlutverki: að veita upplifun, stuðla að þátttöku, veita styrk og stuðla að nýsköpun. 
Bókasafnið nái að sinna þessum hlutverkum með fjórum ólíkum rýmum innan veggja sinna, 
eða jafnvel á vef sínum. Rýmin eru upplifunarrýmið, lærdómsrýmið, samverurýmið og 
þátttökurýmið.2 Skipulag rýmanna á að ýta undir upplifun og uppgötvun á einhverju nýju. 
Þau eiga að veita aðstöðu til heimanáms og hvers kyns lærdóms og vera vettvangur þar sem 
fólk getur hist og spjallað saman, hvort heldur sem er óformlega eða formlega. Með því að 
bjóða upp á aðstöðu til funda, annað hvort í húsnæðinu eða í formi spjallborða á netinu geta 
þau stutt við starfsemi félagasamtaka í nærumhverfinu (Jochumsen, Rasmussen og Skot-
Hansen, 2010).  

Í grein sinni Libraries as the spaces between us fjallar Elmborg (2011) um þá þróun að 
líta á bókasöfn sem stað sem fólk kemur á til að verja tíma. Hann ræðir um mikilvægi þess að 
bókasöfn bregðist við breyttum þörfum í samfélaginu og lagi áherslur sínar, starf sitt og 
húsnæðið að þeim. Að mati Elmborgs eru bókasöfn skipulögð út frá gömlu kerfi, gjarnan 
Dewey kerfinu, sem byggir á gamalli vestrænni heimsmynd. Ekki er sjálfgefið að allir gestir 
bókasafnsins átti sig á uppbyggingu kerfisins, en þannig getur skipulag safnsins hægt á 
mögulegri uppgötvun gestanna og því mætti skoða nýjar leiðir til að koma safnkostinum fyrir. 
Elmborg leggur þrátt fyrir það áherslu á það í skrifum sínum að bókasöfn þurfi alltaf að halda 
í sérstöðu sína og ganga ekki of langt í samkeppni við bókabúðir og veraldarvefinn. Sérstaða 

                                                      
 
 
 
2 Pálína Magnúsdóttir borgarbókavörður notaði þýðinguna á hugtökunum sem hér er stuðst við í 

fyrirlestri þann 20. janúar 2014 sem var hluti af námskeiðinu Stjórnun og stefnumótun sem er hluti af 
Upplýsingafræði sem kennd er við Háskóla Íslands. 

bókasafna er notalega andrúmsloftið sem þar er að finna sem laðar svo marga að þeim 
(Elmborg, 2011). 

Hér á landi hefur ekki mikið verið skrifað um bókasafnið sem stað til að vera á. 
Nýverið skrifaði Ásdís Helga Árnadóttir (2013) mastersritgerð sem nefnist 
Almenningsbókasöfn sem torg mannlífs, nýting rýmis almenningsbókasafna út frá starfsemi 
þeirra og hugmyndinni um þriðja staðinn. Hún tók viðtöl við starfsfólk á nokkrum 
bókasöfnum til að komast að því hvaða breytingar hafa orðið á skipulagningu bókasafna og 
þeim kröfum sem gerðar eru til rýmisins. Helstu niðurstöður hennar voru þær að 
almenningsbókasöfn á Íslandi virðist stefna í sömu átt og bókasöfn erlendis og að aukin 
áhersla sé lögð á að þau séu staður til að vera á, nokkurs konar menningarmiðstöð í 
samfélaginu (Ásdís Helga Árnadóttir, 2013).  
2.2 Viðskiptavinir bókasafna 

Í þessum kafla verður fjallað um rannsóknir sem snúa að notendum bókasafna og þeim 
sem nota þau ekki. Skoðað verður hvaða ástæður liggja að baki þegar fólk kýs að nota 
bókasöfn og hvaða ástæður eru gefnar fyrir því að fólk velji að gera það ekki. Sjónum verður 
sérstaklega beint að kynjamun í notkun bókasafna og fjallað er um tiltæka tölfræði á notkun 
íslenskra almenningsbókasafna eftir kyni.  
2.2.1 Viðhorf til bókasafna 

Viðhorf almennings til bókasafna hafa verið rannsóknarefni lengi. Fyrsta rannsóknin sem 
dæmi fundust um var á viðhorfum almennings til þjónustu bókasafna í Essex sýslu í 
Bandaríkjunum árið 1969 ( Market Dynamics, 1969). Aðrar rannsóknir eru fjölmargar og 
ógerningur væri að telja þær allar til. Hér verður þó fjallað um helstu rannsóknir sem tengjast 
efni rannsóknarinnar náið.  

Viðhorf notenda til almenningsbókasafna hefur lítið verið kannað hér á landi. Brjánn 
Birgisson (2010) rannsakaði rekstur tónlistardeilda á almenningsbókasöfnum. Í sinni 
rannsókn tók hann viðtöl við átta starfsmenn bókasafna og þrjá notendur og kannaði hvað 
notendur sækja í tónlistardeildir almenningsbókasafna. 

Bresku minja-, bóka- og skjalasafnasamtökin í Bretalandi, hér eftir kölluð MORI til 
einföldunar, létu framkvæma rannsókn á þeim sem nota bókasöfn og þeim sem gera það 
ekki til að kanna viðhorf þessara hópa til bókasafna, hvaða þjónustu þeir voru ánægðir með 
og hvaða þjónustu vantaði. Tekin voru rýnihópaviðtöl auk þess sem úthringikönnun var 

framkvæmd.  Úrtakið átti að endurspegla þversnið af þjóðinni. Út frá þessum gögnum, auk 
annarra fræðilegra skrifa, var samin ítarleg skýrsla um viðhorf Breta til bókasafna. Meðal 
niðurstaða hennar var að þrátt fyrir að fólk noti ekki bóksöfn hafi það samt almennt jákvætt 
viðhorf til þeirra og finnist þau mikilvægar stofnanir í samfélaginu. Út frá þeirri staðreynd 
drógu rannsakendur þá ályktun að ef bókasöfn standi sig vel í sinni aðalstarfsemi, að vera 
með gott framboð af bókum, gott starfsfólk og gott umhverfi, ættu þau að geta náð til nýrra 
notenda. Það er þó engin töfralausn til að ná því markmiði og ákveðnir hópar munu 
sennilega vera ólíklegir til að fara á bókasöfn þrátt fyrir breyttar áherslur í starfi þeirra. 
Rannsóknin sýndi að nýjungar geti auk þess lagst illa í fastakúnna sem finnst dregið úr vægi 
bókanna svo því þurfi að stíga varlega til jarðar þegar ráðast á í endurskoðun á starfsemi 
bókasafna (Ipsos MORI, 2010).   
2.2.2 Af hverju fer fólk á bókasöfn? 

Bretar hafa áhyggjur af að útlánum á bókasöfnum fari hratt fækkandi þó rannsóknir sýni 
að yndislestur minnki ekki að sama skapi. Árið 2006 var framkvæmd rannsókn á 
bókasafnsnotkun almennings í Skotlandi. Send var út könnun á fyrirtæki af handahófi sem 
sendu hana áfram á starfsmenn af handahófi. Þannig vonuðust rannsakendur til þess að fá 
þversnið af þjóðinni. Í könnuninni voru bæði krossaspurningar og opnar spurningar. Alls 
bárust 200 svör. 64% svarenda höfðu farið á bókasafn einu sinni eða oftar síðasta árið. Flestir 
þeirra, eða 75%, gerðu það til að fá lánaða bók eða til að skila bók. Aðrar ástæður, líkt og 
aðgangur að tölvum og viðburðir voru umtalsvert neðar á blaði (Breslin og McMenemy, 
2006). 

Könnun var lögð fyrir viðskiptavini almenningsbókasafns í Pennsylvaníu í 
Bandaríkjunum. Þar var meðal annars spurt um þá tækni sem fólk nýtti sér á bókasöfnum, 
svo sem rafræn gagnasöfn, rafræna þjónustu og fleira. Við greiningu gagnanna var sjónum 
sérstaklega beint til svara frá konum. Alls 78% þeirra sóttu bókasafnið heim að minnsta kosti 
einu sinni í mánuði. Stærstur hluti þeirra kom á bókasafnið til að nálgast bækur. Auk þess var 
hátt hlutfall svarenda sem notaði bókasöfn einnig í ríkum mæli með börnunum sínum, til að 
fá lesefni fyrir þau eða fara með þau á barnadagskrá á safninu (Fidishun, 2007). 

Í könnun sem var gerð árið 2013 á viðhorfi Bandaríkjamanna til þjónustu 
almenningsbókasafna kom fram að sú þjónusta sem þegar var veitt á safninu var mjög 
mikilvæg í augum helmings svarenda eða meira. Upplýsingaþjónusta og útlán á bókum var sú 

þjónusta sem flestum fannst mikilvæg. Einungis 49% svarenda fannst aðgangur að 
fundaraðstöðu teljast til mjög mikilvægrar þjónustu (Zickuhr, Rainie og Purcell, 2013) 

Nýlega var framkvæmd rannsókn sem gerir samanburð á viðhorfum stjórnenda 
bókasafna í Róm og Manchester til þeirra sem ekki nota bókasöfn og hvernig reynt er að ná 
til þeirra. Að mati stjórnendanna koma viðskiptavinir aðallega á söfnin til að taka bækur og 
fara með ung börn í sögustundir (Sbaffi og Rowley, 2015).  
2.2.3 Af hverju fer fólk ekki á bókasöfn? 
Í áðurnefndri rannsókn á bókasafnsnotkun í Skotlandi var sérstaklega spurt út í þætti sem 
gætu haft letjandi áhrif á notkunina. Hægt var að haka við fleiri en einn valmöguleika í þeirri 
spurningu. Rúmlega helmingur notenda nefndi það sem letjandi þátt að þeir nálguðust 
bækur annars staðar, ýmist í bókabúðum eða í gegnum rafbókaveitur. Alls 32% svarenda 
nefndu tímaskort sem ástæðu fyrir því að þeir færu sjaldan á bókasöfn. Samtals 29% nefndu 
að safnkosturinn uppfyllti ekki þarfir þeirra og 27% takmarkaðan afgreiðslutíma safnanna. 
Staðsetning bókasafna, önnur áhugamál, reglur á bókasöfnum og áhugaleysi voru einnig 
nefnd sem ástæður fyrir því að fólk færi sjaldan eða aldrei á bókasöfn (Breslin og 
McMenemy, 2006).  

Í áðurnefndri rannsókn MORI voru einnig dregnar saman ástæður sem almenningur 
nefnir fyrir því að fara ekki á bókasöfn og þær tíu algengustu sérstaklega settar fram. Þar 
kom fram að 25% svarenda vilja kaupa þær bækur sem þeir lesa. Fjórðungur þeirra segist 
ekki hafa tíma til að fara á bókasöfn. Um 11 % segja að það sé ekkert á bókasöfnum sem veki 
áhuga. Önnur 11% segjast vera með nettengingu heima hjá sér eða á vinnustað og þurfi því 
ekki að fara á bókasafn. Auk þess segja 10% svarenda að þau hafi ekki gaman af því að lesa. 
Atriði sem færri nefndu voru að næsta bókasafn væri of langt í burtu, að netið gæfi betri 
aðgang að upplýsingum en bókasöfn, afgreiðslutímar væru ekki nógu góðir, að erfitt væri að 
komast á safnið vegna skorts á bílastæðum eða lélegra almenningssamgangna og 4% 
svarenda sögðust frekar vilja fara á kaffihús eða í bókabúðir (Ipsos MORI, 2010).  

Niðurstöðurnar varpa nokkuð nýju ljósi á bókasafnsnotkun almennings. Áður var litið 
svo á að hægt væri að skipta fólki upp í þá sem nota bókasöfn og þá sem gera það ekki. 
Niðurstöður rannsóknarinnar benda þó til þess að notkun bókasafna sé ekki svo svarthvít. 
Það geta komið tímabil í lífi fólks þar sem það notar bókasöfn og önnur þar sem það gerir 
það ekki. Margir hætta að nota þau því þar er ekki lesefni sem hugnast þeim. Sumir hætta 

því þeir eru of uppteknir eða búa langt frá safninu. Aðrir byrja að nota þau þegar aðstæður 
breytast hjá þeim, til dæmis ef þeir eignast börn sem þeir vilja hvetja til lesturs eða þeir fara 
af vinnumarkaði, til lengri eða skemmri tíma (Ipsos MORI, 2010).  

Þeir sem ekki nota bókasöfn eru fjölbreyttur hópur og hafa ólíkar ástæður fyrir því. 
Ekki er algilt að til staðar sé vandamál sem hægt er að laga eða áþreifanlegar ástæður fyrir 
því að fólk kýs að fara ekki á bókasöfn. Margir sem lesa sér til ánægju nýta sér ekki þjónustu 
bókasafna þar sem þeim kunna að finnast aðrar leiðir til að nálgast lesefni þægilegri (Ipsos 
MORI, 2010). 
2.2.4 Hvað er hægt að gera betur? 

Hluti þeirra ástæðna sem þátttakendur í rannsókn Breslin og McMenemy nefndu fyrir því 
að almenningur færi ekki á bókasöfn snýr að starfsemi þeirra, þ.e. ytri þættir, en hinn hlutinn 
að viðhorfi fólks og þeirra aðstæðum, þ.e. innri þættir. Bókasöfn geta ekki haft áhrif á þá 
innri þætti sem letja fólk frá því að sækja þau heim, en þau geta reynt að hafa áhrif á þá ytri 
þætti sem fólk nefnir. Þátttakendur í rannsókninni voru beðnir um að nefna hvort eitthvað 
væri hægt að gera til að fá þá til að nota bókasöfn meira. Flestir töldu að það sem gæti 
fjölgað heimsóknum þeirra á bókasöfn væri betri safnkostur. Hins vegar sögðu 16% að ekkert 
væri hægt að gera til að auka áhuga þeirra á bókasöfnum. Þrátt fyrir það var einungis 1% 
þeirra sem svaraði spurningunni sem sagði að sér líkaði hreinlega ekki við bókasöfn. 
Þátttakendur í rannsókninni virtust ekki vera meðvitaðir um þá þjónustu sem var í boði á 
bókasöfnum næst þeim. Um helmingur þeirra taldi því að aukin fjölmiðlaumfjöllun um 
bókasöfn væri líkleg til að fjölga heimsóknum þeirra (Breslin og McMenemy, 2006). 

Eins og áður kom fram var stór hluti svarenda í rannsókn MORI illa upplýstur um þá 
þjónustu sem stendur til boða á almenningsbókasöfnum. Svarendur töldu að meiri umfjöllun 
um söfnin og kynning á starfsemi þeirra væri jákvæð. Í slíkum kynningum ætti að vekja 
athygli á dagskránni sem þar er í boði, að starfsfólkið sé fært í sínu starfi og geti aðstoðað við 
ýmislegt, til dæmis val á bókum, auk þess sem gott væri að vekja athygli á því að þjónustan 
sé ódýr (Ipsos MORI, 2010). 

Vanþekking notenda á þeirri þjónustu sem er í boði á almenningsbókasöfnum kom 
einnig skýrt fram í rannsókn á notkun Bandaríkjamanna á almenningsbókasöfnum frá árinu 
2013. Einungis 22% svarenda fannst þeir vera vel upplýstir um alla þá þjónustu sem væri í 
boði á bókasöfnum en aðrir minna eða jafnvel ekki neitt (Zickuhr, Rainie og Purcell, 2013). 

Í rannsókn MORI kom fram að það sem fólk vill fyrst og fremst frá bókasöfnum er 
góður og fjölbreyttur safnkostur, góð þjónusta frá hæfu starfsfólki og notalegt umhverfi. 
Skoðað var hvaða nýjungar gætu aukið notkun þeirra á safninu. Kaffihús hugnast flestum en 
um 30% svarenda töldu að það gæti fjölgað heimsóknum, bæði meðal notenda og þeirra 
sem ekki nota söfnin. Þeir sem nota söfnin nú þegar og þeir sem hafa hætt því tímabundið 
vilja sjá lengri afgreiðslutíma en það var ekki ofarlega á blaði hjá þeim sem nota þau ekki. 26-
28% svarenda í öllum hópum nefndu dagskrá fyrir börn sem mikilvægan þátt í starfsemi 
þeirra. Þeir sem nú þegar nota bókasöfn telja að betri bókakostur hefði jákvæð áhrif á 
notkun þeirra. Þeir sem nota þau lítið eða ekkert eru þó ekki eins vissir um að aukinn 
safnkostur myndi hafa afgerandi áhrif á þá (Ipsos MORI, 2010). 

Í bandarískri rannsókn var almenningur beðinn um að taka afstöðu til mögulegra 
nýjunga í starfsemi bókasafna. Þar kom fram að mikill vilji er fyrir því að vel sé staðið að 
þjónustu við börn og unglinga. 39% svarenda finnst að bókasöfn ættu alls ekki að fækka 
bókum sem aðgengilegar eru í hillum til að skapa rými fyrir fundaraðstöðu, vinnuaðstöðu og 
viðburði. Yngra fólk var þó almennt hlynntara breytingum í þá áttina en þeir sem eldri voru. 
Þær endurbætur sem fólk vildi helst sjá voru þægileg aðstaða til að lesa á safninu (59%), 
aukið framboð á rafbókum (53%) og þjónusta sem væri aðgengileg í gegnum netið (Zickuhr, 
Rainie og Purcell, 2013). 

Í rannsókn Sbaffi og Rowley voru nefndar leiðir sem bókasöfn fara til að reyna að ná 
til fleiri notenda. Í Manchester er aðaláherslan lögð á að hjálpa fólki að þroska sig sem 
lesendur, aðallega með bókaklúbbum. Þar er auk þess algengt að fundaraðstaða sé leigð út. 
Margir sem almennt nota ekki bókasöfn nýta sér þá þjónustu og nefnd voru dæmi um að í 
gegnum það hefðu orðið til nýir viðskiptavinir. Í Róm er hins vegar meiri áhersla á 
menningarlega viðburði og uppákomur sem tengjast ekki endilega lestri. Stjórnendur í Róm 
vilja meina að allir þeirra viðburðir gætu í raun laðað að nýja einstaklinga því reynt sé að hafa 
eitthvað fyrir alla (Sbaffi og Rowley, 2015).  
2.2.5 Kynjamunur í notkun bókasafna 

Stjórnendurnir voru auk þess beðnir að deila sínum skoðunum á kynjamun meðal notenda 
almenningsbókasafna. Stjórnendur í báðum borgunum telja að konur noti bókasöfn í töluvert 
ríkari mæli en karlar (Sbaffi og Rowley, 2015).  

Á Íslandi heldur Landskerfi bókasafna utan um ýmsa tölfræði er tengist bókasöfnum 
landsins, til dæmis um fjölda útlána, fjölda lánþega og síðan árið 2011 einnig um kyn 
lánþega. Tölur um kyn lánþega benda til þess að karlmenn noti bókasöfn síður en konur. 
Aflað var upplýsinga frá sex bæjarfélögum á höfuðborgarsvæðinu og Amtsbókasafninu á 
Akureyri um fjölda notenda árið 2014 og skiptingu þeirra eftir kynjum. Samkvæmt 
Borgarbókasafni voru virkir lánþegar 6344 karlar og 13732 konur (Kolbrún Hauksdóttir, 
munnleg heimild, 20. nóvember 2015). Hjá Milli-Reykjasambandinu, bókasöfnum 
Hafnarfjarðar, Kópavogs, Garðabæjar, Mosfellsbæjar og Seltjarnarness, eru 3987 karlar með 
skírteini og 9243 konur (Margrét Sigurgeirsdóttir, munnleg heimild, 26. nóvember 2015). Hjá 
Amtsbókasafninu á Akureyri eru notendur 4822 karlar og 7933 konur (Hólmkell Hreinsson, 
munnleg heimild, 20. nóvember 2015). Þessar tölur sýna alla þá sem eru með virkt skírteini 
þá stundina. Hluti notenda getur verið með gögn í útláni þó skírteinið sé útrunnið og ætlað 
sér að endurnýja það við næstu heimsókn. Tölurnar segja ekkert um fjölda útlána á bakvið 
skírteini. Ekki er útilokað að einungis eitt skírteini sé til á heimilum en gögn séu lánuð út á 
það til margra fjölskyldumeðlima. Þrátt fyrir þessa óvissu gefur það óneitanlega vísbendingu 
um að nokkur kynjaskekkja sé í hlutfalli notenda bókasafna. 

Bókasafn Hafnarfjarðar tekur saman margvíslega tölfræði í lok hvers árs. Meðal þess 
sem er sérstaklega skráð er fjöldi útlána eftir kyni. Árið 2014 voru útlán til karlmanna 58.243 
en til kvenna 171.284. Í ársskýrslunni þar sem tölfræðin birtist er sérstaklega tekið fram að 
oft séu heilar fjölskyldur að notast við skírteini eins fjölskyldumeðlims (Bókasafn 
Hafnarfjarðar, 2014). Miðað við þessar tölur verður að teljast líklegt að konur séu oftar 
skráðar fyrir slíkum heimilisskírteinum en karlar.   

Árið 2001 skrifaði Marylaine Block stutta grein um mikilvægi þess að veita 
karlmönnum betri þjónustu á almenningsbókasöfnum og ráð til umbóta. Greinin vísar ekki í 
heimildir eða rannsóknir aðrar en athuganir höfundar á fjölda titla eftir tilteknum 
efnisflokkum í bókasafnsgrunni. Hún er þó ágætis vitnisburður um viðhorf starfsmanns á 
almenningsbókasafni til þeirrar þjónustu sem þar er veitt og hvernig hún hentar konum. 

Block bendir á margt sem almenningsbókasöfn geti gert til að tryggja að þau eigi líka 
erindi við karlmenn. Hún vekur athygli á því að fjöldi tímaritatitla sem ætlað sé að höfða til 
karlmanna sé töluvert minni en þeirra titla sem ætlað er að ná til kvenna. Að sama skapi 
bendir hún að sérhæfðar bækur um bíla, smíðar og jaðaríþróttir séu lítið sem ekkert keyptar 

inn, en hins vegar gríðarlegur fjöldi titla um prjón, hekl og aðrar hannyrðir sem gjarnan eru 
kenndar við konur (Block, 2001).  

Auk skorts á tímaritum og handbókum sem líklegt er að hugnist karlmönnum þarf að 
tryggja að úrval af skáldsögum sé gott og það sé gert aðgengilegt væntanlegum lesendum 
með því að búa til leslista þar sem hægt er að fá yfirlit yfir bækur af ákveðinni tegund. Einnig 
er æskilegt að vera með uppstillingar með bókum, tímaritum og hljóð- eða mynddiskum um 
efni líðandi stundar sem líklegt er til að vekja áhuga karla, til dæmis við upphaf veiðitímabila 
eða við mikilvæga íþróttaleiki (Block, 2001).  

Í Bandaríkjunum er stærstur hluti bókasafnsfræðinga kvenkyns og þær þurfa að leggja 
sig sérstaklega fram til að kaupa vandað efni sem líklegt er að höfði til karlmanna. Block 
leggur til að við innkaup sé stuðst við ráðleggingar og metsölulista á Amazon og leslista sem 
oft sé að finna í sérhæfðum tímaritum, auk þess að óska eftir innkaupatillögum þegar 
notendakannanir eru gerðar. Block telur einnig að bókasöfn hafi í gegnum tíðina einkennst af 
takmörkunum, boðum og bönnum og slíkt umhverfi virki letjandi á karlmenn. Því þurfi 
bókasöfnin að leggja sig fram við að skapa þar vinalegt umhverfi sem taki öllum fagnandi 
(Block, 2001). 

Í könnun á notendum ákveðins almenningsbókasafns í Pennsylvaníu í Bandaríkjunum 
var spurt um viðhorf þeirra til bókasafna og hvernig þeir nálguðust ákveðnar upplýsingar. Í 
niðurstöðunum er sjónum sérstaklega beint að svörum kvenna en litið til svara karlanna við 
sömu spurningum í nokkrum tilfellum. Konurnar voru spurðar um viðhorf þeirra til bókasafna 
og það jákvæðasta sem þær sáu við þau var aðgangur að bókum, en margar kunnu auk þess 
að meta þjónustu við börn. Fáir karlmannanna nefndu barnaþjónustuna sem helsta kostinn 
við þjónustuna. Hluti kvennanna var ánægður með framboð á öðru safnefni en bókum, svo 
sem geisladiskum, hljóðbókum og mynddiskum. Margar þeirra nefndu starfsfólkið og 
þjónustu þeirra sem kost við safnið (Fidishun, 2007). 

Árið 2005 var framkvæmd könnun á viðhorfum bandarískra unglinga til 
almenningsbókasafna og þjónustu þeirra. Alls 97 unglingar tóku þátt í könnuninni með því að 
svara spurningalista sem lagður var fyrir þá þegar þeir komu á bókasafnið. Könnunin náði því 
einungis til þeirra unglinga sem sækja bókasafnið reglulega heim. 54 svarendur voru 
kvenkyns og 43 karlkyns. Ekki var marktækur munur á því af hvaða ástæðu unglingarnir sóttu 
bókasafnið eftir kyni. Viðhorf þeirra til upplýsingaþjónustu safnsins og gæða hennar voru þó 
talsvert jákvæðari hjá stúlkum en drengjum sem studdi við niðurstöður sambærilegrar 

rannsóknar sem gerð var á viðhorfi unglinga til skólabókasafna. Rannsakendur setja þó 
ákveðinn fyrirvara við þessar niðurstöður og telja að félagsmótun stúlkna gæti haft þau áhrif 
að þeim sé tamara að gefa jákvæða endurgjöf en drengjum. Þær leiðir sem höfundar benda á 
til að bæta viðhorf drengja eru meðal annars að bjóða upp á fleiri dagskrárviðburði sem 
líklegir eru til að höfða til drengja, eins og tölvuleikjasmiðjur. Annar þáttur sem þykir 
mikilvægur er að fjölga karlmönnum meðal starfsfólks bókasafna, en þegar greinin kom út 
voru 82% starfsmanna bókasafna í Bandaríkjunum kvenkyns. Svo skakkt kynjahlutfall 
starfsmanna getur haft þau áhrif að karlmönnum finnist bókasöfnin frekar vera ætluð konum 
(Agosto, Paone og Ipock. 2007). 

Jákvæðari endurgjöf kvenna en karla virðist ekki vera einsdæmi. Í rannsókn Zickuhr, 
Rainie og Purcell (2013) kom fram að konur töldu almennt að ákveðnir þættir í starfsemi 
safnanna væru mikilvægari en karlmenn töldu. Konurnar í rannsókn Fidishun höfðu ekki 
margt neikvætt um þjónustu bókasafna að segja, en einhverjar nefndu þó það að þurfa að 
bíða eftir vinsælum bókum, hávaða þegar mörg börn voru á staðnum og að fá sekt fyrir bók 
sem þær höfðu þegar skilað (Fidishun, 2007). 

Árið 2005 var framkvæmd spurningalistarannsókn á almenningsbókasafni í Indiana í 
Bandaríkjunum. Spurningalisti var lagður fyrir þá fullorðnu gesti sem sóttu safnið heim eina 
viku í september. Markmiðið með rannsókninni var að skoða mun á notkun fólks á ólíkum 
þáttum í þjónustu bókasafnsins eftir kyni. Konur voru 68% svarenda og karlar 32%. 
Aldursskipting notenda var sérstaklega könnuð og þar vakti athygli að karlmönnum fjölgaði 
eftir því sem aldurinn hækkaði á meðan konur á aldrinum 25-49 ára voru stærsti einstaki 
notendahópur bókasafnsins (Applegate, 2008). 

Sérstaklega var skoðað hvaða þætti í þjónustunni kynin notuðu ólíkt. Karlarnir notuðu 
rafrænar gagnaveitur, svo sem gagnagrunna og tímarit á netinu og rafbækur, mælanlega 
meira en konur. Þær voru hins vegar líklegri til að nýta sér rafræna þjónustu, svo sem að 
panta gögn, fá áminningar um að skiladagur nálgaðist og fleira (Applegate, 2008).  

Stærsti munurinn á notkun kynjanna var hins vegar þegar kom að barnadeildinni en 
karlmenn sögðust nota hana umtalsvert sjaldnar en konur. Önnur vísbending um að 
bókasafnsnotkun kvenna tengist börnunum þeirra var sú að þegar þeir sem svöruðu því 
játandi að bókasafnsnotkun þeirra hefði breyst upp á síðkastið nefndu 4% kvenna það sem 
ástæðu að börnin hefðu stækkað en einungis 1% karla. Karlmenn á aldrinum 40-49 ára eru 

líklegri til að nota barnadeildina en karlar á öðrum aldri en hjá konum er notkun á 
barnadeildinni mest á aldrinum 25-39 ára (Applegate, 2008).  

Athygli var beint að því hvaða efni kynin fengju lánað á safninu. Notkun á hljóð- og 
myndefni og tímaritum var svipuð en umtalsverður munur var á útlánum á skáldritum og 
bókum um almennt efni (e. non-fiction). 46% karlmanna fengu lánaðar skáldsögur á móti 
49% kvenna, en karlmenn voru hins vegar líklegri til að nota viðskiptatengt efni en konur. 
Konur nýttu sér lesendaráðgjöf í töluvert meira mæli en karlar, en 12% kvenna sögðust nýta 
sér slíka þjónustu samanborið við 6% karla (Applegate, 2008).  

Höfundur greinarinnar dregur þá ályktun út frá gögnunum að karlkyns viðskiptavinir 
safnsins hafi þrengra áhugasvið en konur og nýti sér því afmarkaðari þætti í þjónustu þess. Til 
að fjölga karlkyns notendum væri því vænlegt að bjóða upp á dagskrá sem líklegt væri að 
höfðaði til karlmanna, til dæmis eitthvað sem tengdist tölvum eða viðskiptum. Auk þess væri 
mikilvægt að safnkosturinn endurspeglaði áhugasvið karlmanna. Safnkosturinn og 
uppbygging hans er mikilvægari en sú dagskrá sem söfnin bjóða upp á því að niðurstöðurnar 
gefa það eindregið til kynna að það séu fyrst og fremst bækur og annað safnefni sem 
gestirnir sækist eftir (Applegate, 2008).  

Af niðurstöðum þeirra rannsókna sem fjallað er um hér að framan má draga þá 
ályktun að áhugasvið kynjanna séu nokkuð miðsmunandi, auk þess sem vísbendingar eru um 
að karlar leggi meiri áherslu á að geta notað tækninýjungar. Katrín Guðmundsdóttir (2010) 
rannsakaði markaðsmál Borgarbókasafns Reykjavíkur og kom með tillögur um hvað safnið 
gæti gert betur, til dæmis að reyna að höfða betur til karlmanna. Hún lagði til að það væri 
gert með því að tengja safnkostinn við áhugamál þeirra. 

3 Framkvæmd rannsóknar 
Í þessum kafla verður greint frá því hvernig rannsóknin var framkvæmd. Fjallað verður um 

markmið rannsóknarinnar og rannsóknarspurningarnar sem leitast er við að svara í þessari 
ritgerð verða kynntar til sögunnar. Í kaflanum verða viðmælendur kynntir og sagt frá því 
hvernig þeir voru valdir. Aðferðin við öflun rannsóknargagna verður útskýrð sem og þær 
leiðir sem notaðar eru til að greina gögnin. Í lok kaflans er fjallað um takmarkanir 
rannsóknarinnar.  
3.1 Markmið og rannsóknarspurningar 

Markmiðið með rannsókninni er að kynnast upplifun karlmanna sem lesa mikið af 
bókasöfnum og þjónustu þeirra og hvernig söfnin gætu bætt þjónustu sína að mati þeirra. 
Rannsóknarspurningarnar sem leitað verður svara við eru: 

 Hver er upplifun karlmanna sem lesa mikið af almenningsbókasöfnum og þjónustu 
þeirra? 

o Hvað hvetur þá til að nýta sér þjónustu þeirra? 
o Hvað letur þá í að nýta sér þjónustu þeirra? 

 Geta almenningsbókasöfn gert einhverjar umbætur til að ná betur til karlmanna? 
3.2 Eigindlegar rannsóknaraðferðir 

Við rannsóknina voru notaðar eigindlegar rannsóknaraðferðir. Þær hafa ekki 
alhæfingargildi en gefa þess í stað djúpan skilning á reynslu fólks, viðhorfum og upplifunum. 
Eigindlegar rannsóknaraðferðir eiga það sameiginlegt að rannsakandinn er 
aðalrannsóknartækið, en hann notar gögnin sem hann aflar til að öðlast skilning á 
rannsóknarefninu. Mikilvægt er að rannsakandi gæti hlutleysis, bæði við gagnaöflun og 
úrvinnslu gagna. Annað einkenni eigindlegra rannsóknaraðferða er að ekki er sett fram 
kenning í upphafi rannsóknar sem leitast er við að sanna, svokölluð afleiðsla sem er notuð í 
megindlegum aðferðum, heldur setur rannsakandi fram kenningu í samræmi við það sem 
kemur fram í rannsóknargögnunum (Taylor og Bogdan, 1998).  

Hennink og fleiri lýsa eigindlegum aðferðum sem hringferli. Það byrjar á því að 
rannsakandinn leggur fram rannsóknarspurningu og hefur gagnaöflun. Meðan á gagnaöflun 
stendur þróast svo rannsóknarspurningarnar í takt við þær upplýsingar sem rannsakandinn 

aflar. Val á þátttakendum, gagnaöflun með þátttökuathugunum og viðtölum er hluti af 
hringrásinni. Að lokum eru gögnin greind og sett fram kenning þar sem við á (Hennink, 
Hutter og Bailey, 2011).  

Opin viðtöl eru sú aðferð sem er einna mest notuð í eigindlegum aðferðum og sú 
aðferð sem notuð var við gagnaöflun fyrir þessa rannsókn. Í viðtölunum var stuðst við 
spurningalista en svör viðmælenda réðu því hvernig viðtalið þróaðist.  
3.3 Úrtak og viðmælendur 

Í upphafi gagnaöflunar var ákveðið að viðmælendur þyrftu að vera karlmenn á aldrinum 
20 til 40 ára, sem læsu mikið og ættu börn eða stjúp-/fósturbörn. Því var um markvisst úrtak 
að ræða. Þetta úrtak varð fyrir valinu þar sem uppi voru hugmyndir um að þessi hópur notaði 
almenningsbókasöfn lítið en gæti þó hagnast á því að nýta sér þjónustu þeirra þar sem þau 
hafa ýmislegt að bjóða fyrir þá sem hafa ánægju af lestri. Ég setti fyrirspurn inn á Facebook 
um hvort einhverjir af Facebook-vinum mínum gætu bent mér á karlmenn sem uppfylltu slík 
skilyrði og nokkrar ábendingar bárust. Allir þeir sem ég talaði við tóku vel í beiðni mína um 
að koma í viðtal. Í tvö skipti reyndust mögulegir viðmælendur þó ekki uppfylla öll uppgefin 
skilyrði þegar haft var samband við þá.  

Til að tryggja nafnleysi viðmælenda eru þeim gefin dulnefni. Gefnar eru 
grunnupplýsingar um viðmælendur til að gera grein fyrir bakgrunni þeirra, en ekki eru gefnar 
upp nákvæmar upplýsingar um viðmælendur til að ekki sé hægt að auðkenna þá eftir þeim. Í 
beinum tilvitnunum í orð viðmælenda er nöfnum á stöðum og persónum breytt þar sem við 
á. Hér eru viðmælendurnir kynntir í stafrófsröð.  

Arnar Einarsson. Arnar er yfir þrítugu. Hann er fæddur og uppalinn á landsbyggðinni en 
flutti á höfuðborgarsvæðið stuttu fyrir tvítugt. Hann lauk háskólanámi og starfar við sitt fag. 
Hann er giftur og á börn.  

Böðvar Geirsson. Böðvar er að nálgast fertugt. Hann er fæddur og uppalinn á 
landsbyggðinni en flutti til Reykjavíkur til að hefja nám í háskóla og hefur búið þar síðan. 
Hann er í sambúð og á þrjú börn. 

Elvar Sigurðsson. Elvar er tæplega þrítugur. Hann er fæddur og uppalinn á 
höfuðborgarsvæðinu. Hann stundar framhaldssnám á háskólastigi. Hann er giftur og á börn.  

Kjartan Jónsson. Kjartan er rúmlega þrítugur. Hann er fæddur á höfuðborgarsvæðinu og 
bjó þar fram að grunnskólaaldri. Þá flutti hann út á land þar sem hann bjó fram að fermingu, 

þegar hann flutti aftur á höfuðborgarsvæðið. Hann lauk námi á háskólastigi. Hann er giftur og 
á barn.  

Magnús Finnsson. Magnús er yfir þrítugu. Hann er fæddur og uppalinn á 
höfuðborgarsvæðinu og býr þar enn en sækir reglulega vinnu á landsbyggðinni. Hann lauk 
námi í háskóla. Hann er giftur og á börn.  

Rafn Halldórsson. Rafn er yfir þrítugu. Hann er fæddur úti á landi en flutti á 
höfuðborgarsvæðið eftir að hann byrjaði í grunnskóla. Hann lauk námi á háskólastigi. Hann 
er í sambúð og á stjúpbörn. 

Sævar Jónasson. Sævar er tæplega þrítugur. Hann er fæddur og uppalinn úti á landi en 
flutti á höfuðborgarsvæðið þegar hann byrjaði í framhaldsskóla. Hann hefur stundað nám á 
háskólastigi. Hann er einhleypur og barnlaus. Þeirri kröfu að viðmælendur ættu börn var 
bætt við eftir að viðtalið við hann var tekið. Því sker hann sig úr að því leyti.   

Þórir Sveinsson. Þórir er yfir þrítugu. Hann er fæddur og uppalinn á landsbyggðinni og býr 
þar enn. Hann bjó um hríð á höfuðborgarsvæðinu og stundaði nám í háskóla. Hann er giftur 
og á börn.  
3.4 Gagnasöfnun 

Gagnasöfnun fór fram í tveimur lotum. Sú fyrri stóð yfir í september og október 2014 og 
sú seinni í september til nóvember 2015. Hún fólst í því að tekin voru átta hálfopin viðtöl. 
Fimm viðtalanna fóru fram á heimilum viðmælenda, eitt var tekið á vinnustað viðmælanda, 
eitt var tekið í gegnum Skype þar sem viðmælandinn var búsettur á landsbyggðinni og eitt 
var framkvæmt heima hjá mér að ósk viðmælanda.  

Viðtölin voru öll hljóðrituð með leyfi viðmælenda og afrituð orðrétt fljótlega eftir að 
þau voru tekin. Við afritun voru skráðar athugasemdir rannsakenda sem er eitt form 
greiningar. Eftir hvert viðtal var viðtalsramminn aðlagaður lítillega til að taka betur á 
veikleikum í framsetningu spurninga og til að nýta þau sjónarhorn sem komu fram í hverju 
viðtali inn í það næsta.  
3.5 Úrvinnsla 

Við úrvinnslu gagnanna var notast við aðferðir grundaðrar kenningar, sem á vel við þegar 
ekki eru uppi kenningar um viðfangsefni rannsóknarinnar. Stuðst er við kerfisbundin 
vinnubrögð og gögn greind jafnóðum og þeirra er aflað. Grunduð kenning byggir jafnframt á 

því að rannsakandi reyni að finna sameiginleg atriði í rannsóknargögnunum sem hægt er að 
skipta upp í flokka eða þemu. Kenningin er svo grunduð út frá þeim upplýsingum sem finnast 
í gögnunum. Slík flokkun er oft kölluð kóðun. Við greiningu rannsóknargagna var notuð opin 
kóðun sem þýðir að gögnin voru lesin í leit að þemum (Taylor og Bogdan, 1998).  
3.6 Takmarkanir rannsóknarinnar og siðferðileg álitamál 

Rannsóknin er eigindleg og byggir á viðtölum við fáa viðmælendur. Hún hefur því ekki 
alhæfingargildi enda er það ekki tilgangur hennar. Þess í stað gefur hún innsýn í hugarheim 
viðmælenda sem lesenda og notenda almenningsbókasafna. Í viðtölunum voru viðmælendur 
ekki beðnir um að gefa upp viðkvæmar persónuupplýsingar eða svara spurningum sem 
líklegt er að gætu valdið þeim óþægindum. Ólöglegt niðurhal á rafbókum og öðru 
afþreyingarefni bar þó á góma í hluta viðtalanna. Slíkt niðurhal er á gráu svæði gagnvart 
lögunum en þó nokkuð mikið stundað og viðmælendur mínir ræddu frjálslega um það.  

Í upphafi rannsóknar gerði ég ekki ráð fyrir því að siðferðileg álitamál ættu eftir að 
koma upp við gagnasöfnun. Engu að síður tilkynnti ég rannsóknina til Persónuverndar og var 
undir það búin að óvæntar og viðkvæmar upplýsingar gætu komið fram. Í viðtölunum var 
þess gætt að sýna hlutleysi og virðingu fyrir skoðunum viðmælendanna. Hljóðupptökur og 
uppskriftir af viðtölum eru geymd á öruggum stað og verður fargað þegar vinnu við 
rannsóknina er lokið. Nöfn viðmælenda eru dulkóðuð til að tryggja nafnleysi þeirra auk þess 
sem bæjarheitum er breytt þar sem við á.  
3.7 Mikilvægi rannsóknarinnar 

Ekki hefur verið gerð nein sambærileg rannsókn á Íslandi og því bætir hún nýrri þekkingu í 
gagnabanka upplýsingafræðinga. Notkun barna og unglinga á bókasöfnum hefur verið 
rannsökuð þónokkuð, bæði hér á landi sem erlendis, en fullorðnir viðskiptavinir hafa minna 
verið rannsakaðir. Algengt er að viðhorf starfsmanna bókasafna sé rannsakað en minna hefur 
verið gert af því að fá innsýn í hugarheim notenda. 

Þjónusta almenningsbókasafna er lögbundin grunnþjónusta sem veitt er með 
fjármagni frá bæjar- og sveitarfélögum landsins. Því er mikilvægt að upplýsingar séu til staðar 
um hvernig hægt sé að haga henni á þann veg að hún nýtist sem flestum.  

4 Niðurstöður 
Hér verða þær niðurstöður sem fengust við greiningu á viðtölunum átta kynntar. Þær 

miða að því að svara rannsóknarspurningum og undirspurningum þeirra og uppfylla þar með 
markmið rannsóknarinnar. Kaflanum er skipt í átta undirkafla. Þeir fjalla um viðhorf til 
bókasafna, þörf fyrir betri og fjölbreyttari safnkost, netið og rafbækur og þau áhrif sem slíkt 
hefur á bókasafnsnotkun, þörf fyrir öfluga lesendaráðgjöf, lestur fyrir börn, þætti sem draga 
úr notkun á bókasöfnum og nýjungar sem hægt væri að innleiða í starfi bókasafna. 
4.1 Viðhorf til almenningsbókasafna 

Í viðtölunum er lýst margvíslegum viðhorfum til bókasafna. Flest þeirra tengjast starfsemi 
bókasafna og verða til umfjöllunar síðar en hér verður fjallað um almennari viðhorf. 
Umfjöllunin er í þremur undirköflum auk þess sem viðhorfin eru dregin saman í lokin. 
4.1.1 Jákvæð tilfinning 

Allir viðmælendurnir lýsa jákvæðum tilfinningum í garð bókasafna, óháð því hversu mikið 
þeir nota þau. Margir þeirra fóru mikið á bókasöfn sem börn og virðast hugsa til þeirra með 
hlýju. Þær hlýju tilfinningar endurspeglast ef til vill í því að þeir kjósa að kynna börnin sín fyrir 
bókasöfnum. „Sérstaklega sem barn fannst mér þetta vera svona ægilegur ævintýraheimur 
sko. Og, ég finn það bara á mínum börnum að þeim finnst það einhvern veginn líka sko, það 
virðist ekkert vera að þúst, það virðist ekkert breytast. Þetta er, það er eitthvað mjög spes 
við bókasöfn.“ Svona lýsir Böðvar sinni upplifun sem barns af bókasöfnum og hvernig hann 
sér þau í gegnum börnin sín í dag. Það virðist vera eitthvað sem honum finnst jákvætt við 
þau sem hann getur þó ekki sett fingurinn á hvað er.  

Hluti viðmælenda nefnir einnig að þeir tengi bækur við jákvæðar tilfinningar og líði 
vel þar sem er mikið af bókum, sem á vissulega vel við bókasöfn. „Mér finnst bókasöfn og 
allir staðir sem eru með bækur alveg æðislegir.“ Þetta er viðhorf Rafns sem nýtir sér 
bókasöfn ákaflega takmarkað en hugsar samt til þeirra með hlýju. Þar gætu tilfinningar hans 
til bóka þó haft áhrif á viðhorf hans til bókasafna.  

4.1.2 Áhrif barna á bókasafnsnotkun 
Allir þátttakendur rannsóknarinnar, utan eins, eiga börn. Þeim fannst öllum mikilvægt að 

lesa fyrir börnin sín og halda að þeim bókum og áhugaverðu lesefni. Af þeim sjö sem eiga 
börn fara fimm þeirra með þau á bókasöfn. Þeir sem gera það ekki nefndu að börnin væru 
orðin það stálpuð að þau væru sjálfbjarga í sinni bókasafnsnotkun og að eiginkonan færi 
alltaf með barnið á bókasafn sem ástæður fyrir því að þeir færu ekki.  

Sumir þátttakendurnir nýta ferðina til að finna lesefni fyrir sig en aðrir einbeita sér að 
því að hugsa um börnin. Þau virðast því vera tengiliðir þeirra við bókasöfnin. Böðvar segir til 
dæmis að einu skiptin sem hann fari á bókasafn séu þegar hann fer með börnin sín. Flestir 
þeirra sem fara með börnin á bókasöfn virðast hafa einhverja reglu á tíðni heimsóknanna. 
Sumir reyna að fara á bókasafnið einu sinni í viku en aðrir einu sinni í mánuði. Útlánatími 
bóka virtist hafa áhrif á að yfirleitt leið ekki lengri tími á milli heimsókna en einn mánuður.  

Á heimilum flestra viðmælendanna virðist það falla jafnt í hlut beggja foreldra að fara 
með börnin á bókasöfn og sumir tala um að báðir foreldrar reyni að fara með þegar kostur 
gefst. Aðrir taka þó fram að móðir barnanna fari oftar með þau á bókasafnið. Sú er til dæmis 
raunin hjá Magnúsi sem segir: „Ætli ég fari ekki einu sinni fyrir hver fimm skipti sem hún fer 
með þá, það hefur einhvern veginn þróast þannig.“ Elvar sagði að oftast færi öll fjölskyldan 
saman á bókasafnið en þó hefði komið fyrir að hann kæmist ekki og konan hans færi ein. 
Hann hefði hins vegar aldrei farið einn með börnin á bókasafnið. Svona lýsir hann 
bókasafnsferðum fjölskyldunnar: „Við förum þarna og þúst við hliðina á barnabókunum er 
svona barna… leikherbergi sem þeim finnst mikið sport að fara inn í og gerir 
bókasafnsferðina dálítið skemmtilegri. Á meðan þá sækir konan mín einhverjar bækur til 
yfirleitt og ég les manga.“ Hann nýtir ferðina því til að lesa það sem er á hans áhugasviði en 
konan hans sér um að nálgast lesefni fyrir börnin. Því mætti ætla að það að geta gluggað í 
efni sem honum finnst áhugavert sé hvati til að fara, auk þess að eiga gæðastund með 
fjölskyldunni.  

Kjartan fer ekki með sitt barn á bókasafn þar sem konan hans hefur tekið það 
verkefni að sér. Hann segir að sennilega myndi hann fara á bókasafn með barnið ef konan 
hans gerði það ekki, en honum finnist þó yfirleitt betra að kaupa barnabækur af því að börn 
þurfi að hans mati að lesa sömu bókina mjög oft og þá geti verið erfitt að þurfa að skila henni 
aftur. Hann sér þó fyrir sér að það geti átt eftir að breytast þegar barnið stækkar. „En þegar 
þau verða kannski svona fimm, sex ára og maður fer að lesa einn kafla í bók fyrir svefninn 

eða bara á daginn þá sé ég alveg fyrir mér að maður gæti farið á bókasöfnin.“ Hann hefur því 
ekki útilokað þann möguleika að nota bókasöfnin heldur finnst þau ekki henta honum um 
þessar mundir og setur það ekki fyrir sig að kaupa þær barnabækur sem honum finnst 
eigulegar og hann vill lesa fyrir barnið sitt. 
4.1.3 Andrúmsloft og aðstaða 

Skiptar skoðanir eru hjá viðmælendum um ágæti andrúmslofts og aðstöðu á bókasöfnum. 
Arnar kann vel að meta að á bókasöfnum sé rólegt andrúmsloft svo hægt sé að lesa í næði og 
sagði að hann færi ekki á bókasöfn ef þar væru hávaði og læti. Kjartan er að mestu leyti 
ánægður með andrúmsloft bókasafna þó hann sjái líka galla við það. Hann bar bókasöfn og 
bókabúðir saman og lýsti muninum svona: „Mér finnst á þeim bókasöfnum sem ég hef komið 
á vera mjög gott andrúmsloft. Það náttúrulega er betra andrúmsloft að því leyti að það er 
ekki þetta svona sölumennsku- eða markaðssetningarandrúmsloft.“ Kjartani hugnast 
semsagt að á bókasöfnum sé ekki nein krafa um að eyða peningum eins og sé í bókabúðum.  

Elvar er líka sáttur með margt í andrúmslofti bókasafna en finnst annað slæmt. Á 
aðalsafni Borgarbókasafns finnst honum vera of lágt til lofts og þröngt um skáldsögurnar á 
meðan honum finnst rýmra um barna- og teiknimyndasögudeildirnar. „En einhvern veginn 
þetta skáldsögumegin þá þori ég ekki endilega að fara það mikið langt inn, ég er hræddur um 
að kafna einhvern veginn, festast inni í einhverju skúmaskoti þarna.“  
4.1.4 Breytingar til batnaðar 

Þrátt fyrir að hluti viðmælenda lýsi því að þeim finnist ekki nógu mikið úrval af lesefni við 
þeirra hæfi á söfnunum þá segja þeir jafnvel síðar að það komi þeim samt á óvart hvað 
framboðið sé mikið og gott. Sem barn fór Elvar ekki á bókasöfn en fór hins vegar að kaupa 
sér teiknimyndasögur þegar hann fór að vinna sem unglingur. Hann segist síðar hafa 
uppgötvað hve mikið var til af teiknimyndasögum á bókasöfnum og að hann hefði jafnvel 
getað sleppt því að kaupa þær.  

Það er reyndar alveg merkilegt sko… þegar ég fer á önnur bókasöfn eins og 
Kringlusafnið og eitthvað, það er eh, hef ég yfirleitt alveg séð eitthvað 
teiknimyndasafn sem er alveg með einhverju… allavegana einhverju áhugaverðu. 
Þúst, einhverju sem ég á kannski jafnvel og hugsa já, þetta er klassík og hún á 
heima hérna. Þannig að það er eitthvað svona… já… það er ágætis… ehh aðgengi 
að myndasögum á bókasöfnum, held ég.  

Svona lýsir hann sinni upplifun af því að heimsækja önnur söfn en aðalsafn Borgarbókasafns 
þar sem hann veit að er gott úrval af teiknimyndasögum. Honum virðist raunar koma það á 
óvart að úrval af teiknimyndasögum sé gott á safninu, en hann telur að Úlfhildur Dagsdóttir, 
starfsmaður Borgarbókasafns, eigi stóran þátt í því hversu gott framboð er af 
teiknimyndasögum á bókasöfnum í Reykjavík.   

Rafn gengur lengra í lýsingu sinni á úrvali af teiknimyndasögum en Elvar, hann segir til 
dæmis að : „…úrvalið af teiknimyndasögum á bókasafninu hérlendis er betra en í sumum 
búðum, teiknimyndasögubúðum erlendis. Ehh ekki bara í magni heldur í líka bara hreinlega 
gæðum.“ Þetta telur hann að stafi af því að verslunin Nexus sem hefur sérhæft sig í að selja 
teiknimyndasögur og vísindaskáldsögur ásamt fleiru sé dugleg að koma sínu efni á framfæri 
við bókasöfnin.  

Böðvar lýsti því hve takmörkuð þjónusta var í boði á því bókasafni sem hann sótti 
helst heim sem barn. Hann er þó meðvitaður um að margt hafi breyst síðan þá og telur að 
þjónusta á bókasöfnum sé betri nú til dags. 

Ég held í rauninni að þetta sé mikið betra í dag, að hérna, það er einhvern 
veginn... ég held að það sé sko breiðari hópur starfsmanna á bókasöfnum í dag 
en kannski var, þannig að... þannig að ég held að það sé auðveldara að fá einmitt 
aðstoð frá einhverjum sem að er sko, þú veist, hvað á ég að segja, að sérhæfa sig 
eða fílar ákveðnar, ákveðna geira af bókmenntum. 

4.1.5 Sparnaður við bókakaup  
Viðmælendur nefndu sumir að bókasöfn gerðu þeim kleift að nálgast lesefni með litlum 

tilkostnaði. Þeir hafa ólík viðhorf þegar kemur að því að kaupa bækur og hvort þeir setji þann 
kostnað sem fylgir því fyrir sig. Rafn talar um að hann lifi frekar sparlega en leyfi sér að kaupa 
þær bækur sem hann vill. Þórður talar jafnframt um að hann og konan hans setji ekki fyrir sig 
að eyða peningum í bækur og hugsi ekki um hve mikill peningur fer í kaup á þeim.  

Aðrir lýsa því að þegar þeir hafi eignast fjölskyldu hafi þeir orðið að forgangsraða 
öðruvísi og kaupi því minna af bókum. „Ég er farinn að hugsa meira út í hvað ég eyði miklum 
pening í bækur… eh og líka bara hversu mikið pláss það tekur... það er svona kannski það 
sem fylgir því að eiga fjölskyldu kannski, að verða að hugsa um fjárhaginn fyrir hópinn.“ 
Svona lýsir Elvar breytingu á neysluvenjum sínum þegar kemur að bókum. Hann keypti sér 

mikið af bókum á unglingsárum en virðist að ákveðnu leyti vera kominn yfir það stig, hvort 
sem það er af nauðsyn eða af breyttum viðhorfum hans til bókaeignar.  

Magnús hefur ekki sömu þörf fyrir að eiga mikið af bókum og sumir af hinum 
viðmælendunum lýsa. Hann tók það fram í viðtalinu að hann safni ekki bókum. Hann kaupir 
þó bækur ef hann sér fram á að nýta sér þær til lengri tíma eða ef hann fær þær ekki á 
bókasöfnum. „Ef að bók sem mig langar að lesa kostar 5000 krónur í kilju þá er ég ekki að 
fara að kaupa hana. Þá vil ég frekar bara geta fengið hana á bókasafninu. En ef bók sem mig 
langar að lesa er ekki til hér á landi og kostar kannski bara 1000 til 2000 kall á Amazon þá 
kaupi ég hana alveg.“ Sparnaðurinn er sennilega ekki helsti hvatinn fyrir Magnús til að nota 
bókasöfn en hann hjálpar greinilega til. Í þeim tilfellum sem bókasöfnin eiga ekki það efni 
sem hann vill lesa er hann tilbúinn að kaupa það ef það fellur innan þeirra verðviðmiða sem 
hann setur sér.  

Rafn kaupir mikið af bókum og notar bókasöfn ekki til að nálgast lesefni. Hann sér þó 
fyrir sér að hann gæti farið að nýta bókasöfnin meira þar sem hann er farið að langa til að 
lesa þær íslensku bækur sem eru í umræðunni. Hann veit ekki hvort umræða um bækur í 
samfélaginu hafi aukist eða hvort hann taki meira eftir henni með auknum þroska, en hún 
hefur þau áhrif að hann sér fyrir sér að fara ef til vill að nota bókasöfn í komandi framtíð. 
„Bókasöfn nýtast mér ennþá í efni sem ég fæ ekki á netinu og sem er of dýrt fyrir mig að 
vilja kaupa bara til að vera rétt aðeins búinn að tékka á því,“ segir Rafn. Þó virðist sem 
ekkert lesefni falli undir þessa skilgreiningu hjá honum og því notar hann bókasöfnin ekki til 
að nálgast lesefni eins og staðan er í dag. Áhugi hans á að lesa íslenskar skáldsögur er 
nokkuð nýtilkominn og því hefur ekki reynt á hvort hann muni nálgast þær á bókasafni eins 
og hann talar um eða með öðrum leiðum. 
4.1.6 Samantekt 

Viðmælendur lýsa fremur jákvæðum viðhorfum til bókasafna, jafnvel þó þeir noti þau 
lítið. Flestir viðmælenda fara þó með börnin sín á bókasöfn. Þeir tengja þau við bækur og 
þægilegt andrúmsloft þó að sumum finnist húsnæði þeirra ekki alltaf notalegt. Hluti 
viðmælenda kann að meta að geta nálgast lesefni á ódýran máta á almenningsbókasöfnum 
þó aðrir líti frekar á þau sem síðasta valmöguleikann í leit að lesefni. Fjölbreyttur safnkostur 
og gott úrval af teiknimyndasögum kemur sumum þeirra á óvart og einhverjir þakka jákvæða 
þróun breyttri samsetningu starfsfólks á söfnunum. 

4.2 Safnkostur og lesendaráðgjöf 
Hluti viðmælenda er ánægður með framboð lesefnis á bókasöfnum og sumir lýstu undrun 

sinni á því hve gott úrval væri af ákveðnum bókaflokkum á bókasöfnum, en aðrir voru á þeirri 
skoðun að framboði á lesefni við þeirra hæfi væri ábótavant á bókasöfnum. Hluti 
viðmælenda greindi frá erfiðleikum við að finna lesefni við hæfi á unglingsárum. Hér á eftir 
verður því fjallað um safnkost almenningsbókasafna og lesendaráðgjöf í tveimur 
undirköflum.  
4.2.1 Þörf fyrir fjölbreyttari safnkost 

Þrátt fyrir að vera nokkuð jákvæðir í garð almenningsbókasafna sjá viðmælendur einnig 
ákveðna vankanta á þjónustu þeirra. Margir viðmælendur hafa orð á því að framboð lesefnis 
við þeirra hæfi á almenningsbókasöfnum sé ekki nægjanlegt. Viðmælendurnir hafa 
fjölbreyttan smekk á lesefni þó teiknimyndasögur, vísindaskáldsögur og fantasíur höfði til sex 
þeirra. Framboð á slíku efni virðist vera nokkuð misjafnt eftir bókasöfnum. Þeir sem lesa 
íslenskar skáldsögur, sakamálasögur og fleira í þeim dúr eiga þó yfirleitt greiðan aðgang að 
lesefni sem vekur áhuga þeirra. 

Nokkrir viðmælendanna eru ánægðir eða að mestu ánægðir með úrval bóka á þeim 
söfnum sem þeir sækja. Magnús les til dæmis íslenskar skáldsögur og glæpasögur sem 
auðvelt er að nálgast á bókasöfnum. Það er ekki efni sem hann langar að eiga og því finnst 
honum þægilegt að geta fengið það að láni á bókasafninu í stað þess að safna því. Þórir er 
meðvitaður um hvað er til af efni sem höfðar til hans á bókasafninu en nýtir sér það helst til 
að fá lánaðar teiknimyndasögur. „Ég tek hins vegar mikið af sko teiknimyndasögum á 
bókasafninu. Sem svona er erfitt að lesa í Kindlinum.“ Þórir er búsettur á landsbyggðinni. Þar 
er ekki verslun sambærileg við Nexus, sem er sú verslun sem er með mest úrval af 
teiknimyndasögum á höfuðborgarsvæðinu. Á bókasafninu í bænum hans er hins vegar 
starfsmaður sem hefur áhuga á teiknimyndasögum svo þar er nokkuð gott úrval af þeim að 
mati Þóris.  

Magnús og Arnar lesa báðir efni sem er gott aðgengi að á flestum bókasöfnum. Þeir 
hafa þó báðir áhuga á erlendum fræðiritum sem þeim finnst vera of lítið framboð af. Magnús 
nefnir sem dæmi að lítið úrval sé af góðum bókum um langhlaup og næringu og að margar 
bækur sem vermi metsölulista hjá Amazon séu ekki keyptar inn á bókasöfn hér á landi. Arnar 

bætir við að honum finnist vanta meira af tímaritum. „Tímarit til dæmis, erlend tímarit. Það 
er eitthvað kannski jú en það er mjög lítið samt. Mætti vera miklu meira um það. “ 

Tveir viðmælendur nefna sérstaklega að þeim finnist safnkostur bókasafna vera 
tilviljanakenndur að þeirra mati. Rafn lýsir því hvernig bókasöfn reyna að höfða til allra en 
það geti endað á því að þau höfði ekki til neinna. „Svona virkilega handahófskennt val af 
bókum sem er svoldið happa og glappa hvort að á við mig eða nokkurn mann eða ekki.“ 
Happa og glappa eru orð sem standa út úr í lýsingu hans. Hann virðist líta svo á að bókaval 
bókasafna sé tilviljanakennt og því finnst honum margt þar sem ekki höfðar til hans og sem 
hann efast raunar um að höfði til nokkurra lesenda.  

Kjartan lýsir því einnig að honum finnist safnkostur bókasafna vera of 
tilviljanakenndur fyrir sinn smekk. Þá skoðun tengir hann helst við teiknimyndasögur sem 
best sé að lesa í þeirri röð sem þær eru gefnar út í en honum finnist hann ekki geta treyst því 
að bókasafnið kaupi alla seríuna, að þær bækur sem hann vill séu ekki í útláni þegar hann 
langar að fá þær að láni eða að eintök skemmist ekki eða týnist og hann geti því ekki lesið 
alla seríuna. Honum finnst bókasöfn skorta nægan skilning á eðli teiknimyndasagna til að 
geta þjónustað lesendur þeirra nógu vel. Aðrir viðmælendur voru þó á þeirri skoðun að úrval 
af teiknimyndasögum á bókasöfnum væri furðu gott.  

Nokkur dæmi voru um að þegar smekkur viðmælenda á lesefni breyttist á 
unglingsárum hafi þeir fjarlægst bókasöfnin. Kjartan notaði bókasöfn mikið sem barn. „Eftir 
að ég fór að lesa á ensku almennilega þá svona, ég kom ekki mikið á bókasöfn eftir það held 
ég. Þá fer ég frekar að kaupa mér bækur.“ Kjartan segir að á þessum tíma hafi ekki verið 
mikið af bókum á bókasafninu á ensku sem höfðuðu til hans og því hafi hann farið að kaupa 
það efni sem hann vildi lesa. Framboð bókasafnsins sem hann heimsótti átti þó eftir að 
breytast til hins betra án þess að það hefði áhrif á hans neyslumynstur. „Svona nokkrum 
árum síðar þá fór bókasafnið á, í Hafranesi að vera með teiknimyndasögur á ensku og þá kom 
ég stundum á bókasafnið og settist bara niður og las en ég var svona ekki að fá lánað þá, 
minnir mig.“ Kjartan heldur því fram að á bókasöfnum sé lítið af lesefni við hans hæfi en segir 
síðar frá því að hann hafi upplifað breytingu á safnkosti safnsins. Hann ætti því að vera 
meðvitaður um að þar sé eitthvað sem höfði til hans. Þrátt fyrir það nýtir hann sér 
bókasöfnin ekki til að nálgast lesefni. Safnkosturinn einn og sér virðist því ekki vera það sem 
ræður mestu um hans notkun á bókasöfnum.  

Aðrir viðmælendur sem fara sjaldan eða aldrei á bókasöfn virðast einnig vera 
meðvitaðir um að þar sé til lesefni við þeirra hæfi. Sævar segir að allt sem hann hafi áhuga á 
að lesa sé til á bókasafninu en aðrir að alla vegna hluti þess sé til þar. Rafn sker sig hins vegar 
úr og vill meina að bækur af þeirri tegund sem hann les helst um þessar mundir fáist hvorki á 
bókasöfnum né í bókabúðum hérlendis.  

Ekki virðist endilega vera samræmi í viðhorfi viðmælenda til bókakosts bókasafna og 
þess efnis sem raunverulega er í boði. Þeir sem ekki hafa farið lengi á bókasöfn virðast 
einfaldlega hafa afskrifað þau og telja að þar sé ekki efni sem höfði til þeirra. Hluti 
viðmælenda er hins vegar meðvitaður um að framboð af efni sem höfði til þeirra sé gott á 
söfnunum en kjósa samt að nýta þau ekki. 
4.2.2 Þörf fyrir öfluga lesendaráðgjöf 

Stór hluti viðmælenda notaði bókasöfn í talsverðum mæli sem börn. Nokkrir þeirra lýsa 
því að hafa átt í vandræðum með að finna lesefni við hæfi þegar þeir komust á unglingsár og 
voru vaxnir upp úr því sem í boði var í barnadeildum bókasafnanna. Böðvar leitaði aðstoðar 
hjá starfsfólki sem beindi honum í átt að efni sem hann hafði ekki áhuga á. Rafn gafst 
hreinlega upp á að lesa þegar hann var búinn með barnadeildina á bókasafninu sínu og 
einbeitti sér að tölvunni í staðinn. 

Það var engin brú á milli barnabókmenntanna sem voru bara í sínu, í bókstaflega í 
sínu litla horni á þessu bókasafni og svo fullorðinsbókmenntanna sem voru bara 
eitthvað allt, allt annað. Það er engin tengileið þarna á milli og ég hafði ekkert vit 
á að spyrja þarna afgreiðslufólkið um hvort ég gæti fengið eitthvað 
fullorðinslegra. 

Svona lýsir Rafn sinni reynslu af því að verða uppiskroppa með lesefni við sitt hæfi. 
Samkvæmt orðum hans virðist hann ekki hafa sleppt því að leita til starfsfólks af því að hann 
hafi ekki haft trú á að það gæti hjálpað honum heldur vegna þess að hann vissi ekki að það 
væri þjónusta sem boðið væri upp á. Síðar átti hann eftir að taka lestur upp aftur, án þess þó 
að nálgast lesefni á bókasöfnum. 

Kjartan lenti í svipuðum vandræðum með að finna lesefni sem vakti áhuga hans og 
Rafn lýsti. Fyrir tilviljun fann hann þó lesefni sem höfðaði til hans.  

En ég man að það var eitthvað svona millibilsástand... frá því að ég byrja að lesa 
og þangað til að ég raunverulega uppgötva eitthvað sem mig langar til að lesa þar 
sem að mamma átti í stökustu vandræðum með að hérna, með að halda bókum 
að mér. Það var þarna eitthvað tímabil þar sem hún borgaði mér þúsund kall fyrir 
hverjar 100 blaðsíður, eitthvað þannig. Manni var svona mútað til þess að lesa, 
haldin lestrardagbók og svona. Og við tókum einhverjar bækur á bókasafninu og 
ég fékk borgað þegar ég kláraði bókina. En ég man að, já, það var eitthvað svona 
tímabil þar sem mamma var að reyna að halda að mér einhverjum svona 
unglingabókum, íslenskum unglingabókum sem mér fannst drepleiðinlegt. 
Eitthvað krakkar að spila fótbolta eða leita sér að kærustu eða eitthvað svona 
einstaklega óáhugavert. Svo uppgötvaði maður Tolkien og þá allt í einu gat 
maður lesið heila bók í bara… einum rykk, einum svona vikulöngum rykk.   

Þessi orð Kjartans lýsa því vel hvað það getur verið erfitt þegar ekki finnst lesefni við hæfi. 
Móðir hans virðist hafa verið staðráðin í því að hann ætti að lesa og leitað allra leiða til að 
halda að honum lesefni. Kjartan minnist þess þó ekki að móðir hans hafi óskað eftir aðstoð á 
bókasafninu við að finna bækur við hans hæfi. Aðspurður um hvernig Kjartan datt niður á 
bækur Tolkien sem hann hafði áður sagt frá að hafa kynnst á bókasafninu segist hann hafa 
rekist á bókina Hobbitann og að á forsíðu hennar hafi verið dreki sem vakti áhuga hans. Það 
vakna spurningar um hvernig lestrarferill Kjartans hefði þróast ef hann hefði ekki fyrir 
tilviljun dottið niður á bók sem höfðaði til hans eða ef hann hefði ekki verið hvattur svo 
dyggilega til að lesa heima fyrir. Auk þess má leiða að því líkum að uppröðun bóka með þeim 
hætti að forsíðan sé sýnileg hefði getað auðveldað leit hans að lesefni til muna.  

Safnkosti bókasafna er raðað upp út frá ákveðnum kerfum til að tryggja að aðgengi 
að honum sé auðvelt. Það sem einum finnst vera auðvelt og aðgengilegt getur þó verið 
hindrun í augum annarra. Tveir viðmælendur tala um að uppröðun efnisins eigi þátt í því að 
bókasöfn séu ekki aðlaðandi í þeirra augum. Þeir eru sjaldnast í markvissri leit að lesefni 
heldur vilja rekast á efni sem vekur áhuga þeirra. Þeim finnst að ef þeir ætli að nálgast lesefni 
á bókasöfnum þurfi þeir að vera að sækja sér ákveðið lesefni sem þeir voru búnir að ákveða 
fyrirfram og það er ekki aðferð sem hentar þeim.  

Ef ég fer bara út í búð eitthvað og kaupi kannski eitthvað hvort sem það er eh bók 
eða mynd eða tölvuleikur þá, það er oft, oftar en ekki, ekki neitt svona sem ég er 

að leita sérstaklega að… þannig að hérna… kannski er það svona partur af því af 
hverju, hvers vegna ég fer ekki oft á bókasafnið að ég hérna, sko ef ég væri að 
fara þangað þá væri ég líklega að leita að einhverju svona, eh sérstöku mundi ég 
halda. Ég nenni eiginlega ekki að fara í gegnum einhverjar svona hillur og raðir af 
einhverju. 

Svona lýsti Sævar því hvernig hann nálgast lesefni og hve tilviljanakennt ferli það er. 
Honum finnst bókasöfn ekki bjóða upp á tilviljanakennda uppgötvun á efni þar sem hann vill 
ekki þurfa að fara í gegnum bækur í hillum til að finna áhugavert efni.  

Kjartan hefur gaman af því að fara í bókabúðir og leita að einhverju sem vekur áhuga 
hans, þó hann ætli sér ekki endilega að kaupa það. Honum finnst umhverfi bókasafna ekki 
virka hvetjandi til uppgötvana. Stafrófsröðin finnst honum heldur ekki ákjósanleg leið til að 
raða upp efni. „Svo á ég nú líka bara í stökustu vandræðum með að leita að einhverju í 
stafrófsröð, ég hef aldrei getað lært það. Ég þarf að fara með helvítis stafrófsvísuna í hvert 
einasta skipti.“  

Þeir viðmælendur sem fara reglulega á bókasöfn til að nálgast lesefni fyrir sjálfa sig 
fara yfirleitt þangað til að finna fyrirfram ákveðna bók. Þeir eru vanir uppbyggingu bókasafna 
og eru jafnvel búnir að fletta bókinni upp á netinu áður en þeir koma á safnið til að vera vissir 
um að bókin sé til og vita hvar þeir eigi að leita að henni. Að þeirra mati er uppstilling efnis á 
bókasöfnum því ekki vandamál.  

Þórir er einn af þeim viðmælendum sem getur gengið að efni sem hann hefur áhuga á 
vísu. Þrátt fyrir það lýsir hann því að hann leiti mikið til eins starfsmanns á bókasafninu í sinni 
heimabyggð.  

Eins og ég segi, hann Jón sem er á bókasafninu hér, hann er einmitt mikill sci-fi 
aðdáandi og hann er með góða deild og hann einmitt benti okkur til dæmis á 
hérna Jim Butcher bækurnar. Já, maður fer alltaf og spjallar við hann og hann er 
oft að benda okkur á eitthvað svona skemmtilegt sem er komið inn. 

Þórir veit að þessi starfsmaður hefur þekkingu á þeim bókmenntageira sem hann vill lesa 
og leitar því til hans. Þórir segir að viðkomandi starfsmaður hafi bent honum á ákveðnar 
bækur sem nú séu í miklu uppáhaldi hjá honum. Það er því eftirsóknarvert að veita góða 
þjónustu á söfnunum.  

Það kemur hins vegar fram í orðum hluta viðmælenda að þeir eru ekki nógu upplýstir 
um þá þjónustu sem er í boði á bókasöfnum eða hafa vantrú á að starfsfólkið búi yfir 
þekkingu og færni til að geta aðstoðað þá. Rafn lýsir því að hann hafi einu sinni á 
fullorðinsárum spurt um efni af ákveðinni bókmenntategund. Honum hafi ekki þótt 
starfsfólkið nógu fljótt að bregðast við fyrirspurn hans og því hafi hann ekki leitað til þess 
aftur. Kjartan hefur ekki óskað eftir aðstoð við að finna lesefni og hefur litla trú á að það bæri 
árangur. „Ef það er eitthvað sem ég hef áhuga á yfir höfuð eru allar líkur á að ég sé nú bara 
fróðari um þá hluti heldur en starfsfólkið.“ Hann virðist því vera ákaflega viss í sinni sök að 
starfsfólkið geti ekki orðið honum að gagni vegna skorts á þekkingu á hugðarefnum hans.  

Rafn lýsti því raunar mjög vel hvað hann hefur litla þekkingu á því hvert hlutverk 
starfsfólks bókasafna er og hvort það sé í þeirra verkahring að aðstoða hann.  

En eins og ég segi, ég hef aldrei tengt, náð að tengja það mikið við… að biðja um 
aðstoð eða að finnast eins og að þau séu þarna fyrir mig. Og það er ekki 
tilætlunarsemi, það er ekki að þau ættu að vera að því. Ég meina bara að þau eru 
að gera eitthvað, þau eru upptekin við eitthvað en ég veit ekkert hvað það er.  

Af orðum hans mætti ætla að hann veigri sér við að trufla starfsfólkið sem sé upptekið, 
sérstaklega þar sem hann er ekki nógu viss um að það sé í þeirra verkahring að aðstoða hann 
yfir höfuð.  
4.2.3 Samantekt 

Viðmælendur eru misánægðir með framboð efnis á þeim bókasöfnum sem þeir sækja. 
Fram kom að úrval af erlendum fræðiritum þyki lítið og að einnig megi auka framboð af 
erlendum tímaritum. Hluta viðmælenda finnst safnkostur bókasafna tilviljunum háður og 
treysta ekki á að þar sé eitthvað við sitt hæfi. Þegar viðtölin voru skoðuð kom í ljós að hluti 
viðmælenda er illa upplýstur um þá þjónustu sem í boði er á bókasöfnum, sérstaklega 
lesendaráðgjöf. Nokkrir þeirra áttu í vandræðum með að finna lesefni við hæfi á 
unglingsárum og leituðu þá ekki til starfsfólks í leit að aðstoð. Uppstilling efnis eftir efni og á 
þann máta að kápa bóka sé sem mest sýnileg gæti auðveldað lesendum að finna lesefni við 
hæfi.  

4.3 Rafrænn aðgangur að lesefni 
Hér verður í tveimur undirköflum fjallað um hvernig viðmælendur nálgast lesefni með 

hjálp netsins, ýmist með löglegum eða ólöglegum leiðum. Viðhorf viðmælenda til rafbóka 
verða einnig skoðuð sérstaklega.   
4.3.1 Netið og niðurhal 
Tilkoma internetsins hefur breytt miklu um það hvernig einstaklingar nálgast afþreyingarefni. 
Það kom bersýnilega í ljós þegar viðtölin voru greind að netið hefur áhrif á hvernig 
viðmælendur nálgast lesefni. Arnar fór til dæmis mikið á bókasöfn sem barn en nefnir netið 
sem ástæðu fyrir því að heimsóknum hans á þau hefur fækkað umtalsvert. 

Það eru allar Íslendingasögurnar á netinu það eru öll bara, það er, þú getur 
nálgast rosalega mikið af textum á netinu. Þannig að eftir að það kom þá svona 
eiginlega minnkaði svolítið heimsókn, fækkaði heimsóknunum á bókasöfn. Ég 
held að það sé kannski svona aðal, aðalatriðið sko. Eftir að ég uppgötvaði það að 
þetta er voðalega mikið á netinu. 

Arnar les mikið af íslensku efni eins og Íslendingasögum. Hann þarf lítið að fara á 
bókasafnið eftir að hann komst að því að hann getur nálgast efnið af netinu heima í stofu 
með tilheyrandi hagræði. 

Íslendingasögurnar og aðrir fornir íslenskir textar eru aðgengilegir frítt á netinu í 
gegnum löglega miðla. Þó er ekki allt lesefni sem viðmælendurnir nálgast í gegnum netið 
löglegt. Helmingur þeirra nýtir ólöglegt niðurhal til að nálgast lesefni, hvort sem það er efni 
eftir höfunda sem þeir þekkja eða efni sem þeir eru að kynna sér. Þeir virðast gera sér grein 
fyrir því að um ólöglegt eða óæskilegt athæfi sé að ræða en réttlæta það með ýmsum hætti.  

Þórir upplýsir til dæmis í skjóli nafnleyndar að hann og kona hans sæki sér lesefni 
rafrænt með ólöglegum leiðum. 

…þá er náttúrulega hægt að finna þetta sumt af þessu á Piratebay sko. En við 
þarna, já eh leyfum okkur það af því við ætlum að kaupa þetta... seinna. […] 
maður nennir ekki að bíða því oft koma þessar bækur ekki í bókabúðir hér fyrr en 
einhverjum sko vikum seinna eða, og þetta er mjög spennandi, mjög 
skemmtilegar bækur. 

Úr orðum Þóris má lesa að honum finnist niðurhal á bókum eitthvað sem hann þarf að 
réttlæta fyrir sjálfum sér og öðrum. Þrátt fyrir það nýtir hann þá leið til að nálgast 
afþreyingu. Ástæðan fyrir því að hann nær sér í lesefni með ólöglegu niðurhali er í raun 
óþolinmæði. Hann veit að spennandi bækur, jafnvel úr bókaflokki sem hann hefur fylgst 
með, eru komnar út. Hann langar til að eiga útprentað eintak af bókinni en er of spenntur 
fyrir því að lesa hana til að bíða eftir að hún komi út í kilju, sem er það form sem hann vill 
kaupa bækurnar á, svo hann tekur sér forskot á sæluna með niðurhalinu. 

Aðrir viðmælendur nota niðurhal til að kynnast efni áður en þeir eru tilbúnir að kaupa 
það. Elvar segist til dæmis oft hlaða niður bókum sem hann þekkir ekki og ef honum líki vel 
við þær kaupi hann þær og jafnvel fleiri bækur eftir sama höfund. Hans lýsing er í samræmi 
við orð Rafns sem stelur líka bókum sem hann þekkir ekki. „Ég semsagt downloada bókum, 
ég stel þeim oftast ef ég veit ekki hvaða höfundur þetta er og þekki það ekki. Les hluta af 
þeim og ef ég fíla þær þá kaupi ég þær og allt annað sem að höfundurinn hefur gert…“ Af 
orðum Rafns má ætla að það sé raunar til hagsbóta fyrir rithöfunda að hann steli bókum 
þeirra í byrjun því það muni síðar skila sér í aukinni sölu til þeirra. 

Kjartan lýsir því einnig hvernig hann sækir sér efni með ólöglegu niðurhali. Hann 
leitast þó ekki við að réttlæta það heldur lýsir því bara sem eðlilegri og viðurkenndri leið til 
að nálgast lesefni á auðveldan máta. Þegar hann taldi upp þær leiðir sem hann fer til að 
nálgast lesefni gaf hann þetta dæmi: „Eða ég stel bókunum, sem ég hef gert líka. Ég hleð 
þeim niður í einhverjum stórum torrentum sem að eru kannski 1000 bækur í og ég hendi 
kannski einhverjum nokkrum inn á iPadinn, eða hérna Kindle-inn.“ Fyrir Kjartani er ólöglegt 
niðurhal ein af leiðunum til að nálgast lesefni ásamt því að kaupa það, hvort heldur er sem 
blaðbók eða rafbók. 

Það sem netið hefur til að bera fram yfir bókasöfnin er ekki síst aukið hagræði. Þar er 
að finna gríðarlegt magn upplýsinga og afþreyingarefnis sem hægt er að nálgast í hlýjunni 
heima hjá sér hvenær sem hentar. Auk þess er líklega fljótlegra að nálgast efni á netinu en að 
finna það á bókasafni. Rafn lýsir yfirburðum netsins nokkuð vel með orðum sínum: „Á ég að 
fara út í norðanáttina hérna út á bókasafn í von og óvon um að finna eitthvað eða hanga 
hérna inni í hitanum af tölvuskjánum við það bara að downloada bókum og lesa þær svo 
bara hérna heima?“ Rafn lýsir því þannig að það sé einfaldlega þægilegra að nota netið en að 
fara á bókasafn. 

Elvar kaupir tölvuleiki í gegnum vefverslun á netinu þar sem hann getur keypt leiki frá 
mörgum framleiðendum á einum stað. Honum finnst vanta sambærilegan vettvang fyrir 
bækur. „…það er enginn staður þar sem ég er tilbúinn að kaupa alla mína tónlist eða allar 
mínar bækur. Og þá geta bókasöfn verið gagnleg í þeim skiptum eða í tilvikum sem ég kemst 
ekki ólöglega í bækur á netinu.“ Elvar vill helst geta keypt efnið eftir þægilegum leiðum á 
viðráðanlegu verði á netinu. Ef það er ekki hægt er hann tilbúinn að nálgast það ólöglega. Ef 
allt annað þrýtur þá leitar hann á bókasafnið. Það er því ekki hans fyrsti kostur en þó ein af 
leiðunum sem hann sér sem færar til að nálgast það lesefni sem hann vanhagar um. 
4.3.2 Kostir og gallar rafbóka 

Þátttakendur rannsóknarinnar nálgast rafbækur ekki einungis á ólöglegan máta. Sex 
þeirra eiga lesbrettið Kindle frá bókarisanum Amazon. Helsti kosturinn sem þeir sjá við að 
lesa bækur af lesbretti er að þeir geti verið með mikið magn bóka til taks í ferðalögum án 
þess að þurfa að burðast með þær eða án þess að þær taki hillupláss heima við. Auk þess eru 
nefndir kostir eins og að viðkomandi sé fljótari að lesa í Kindle en á bók. Þeir sem nú þegar 
lesa rafbækur gætu margir hugsað sér að fá þær lánaðar í gegnum bókasöfn. Rafn hefur 
heyrt af þeim möguleika erlendis og hafði orð á því að fyrrabragði að það væri þjónusta sem 
hann vildi sjá á bókasöfnum á Íslandi.  

Það sem ég er virkilega að vonast eftir er að komi einhvern tímann hingað til 
lands er það sem ég veit að er til dæmis tilraunaverkefni ýmis staðar í Bretlandi 
sem er rafræn útlán á bókum á bæði íslensku og ensku. Þannig að þú getir bara 
skráð þig inn með Íslykli eða slíku og þegar þú ert búinn að því fáir þú rétt á því 
að lesa ákveðna bók yfir tvær vikur, það væri frábært. Þá væri líka hægt að auka 
bókaúrvalið til muna. 

Rafn sér þetta greinilega sem spennandi kost í þjónustu bókasafna sem hann væri til í að 
nýta sér. Honum virðist finnast að þjónusta af þessu tagi væri nógu þægileg til að hann gæti 
hugsað sér að nýta hana. Hann sér einnig fyrir sér að tilkoma rafbóka væri líkleg til að auka 
úrval titla sem bókasöfnin gætu boðið upp á og þar með væri kominn meiri grundvöllur fyrir 
hann til að nýta sér þjónustu þeirra.  

Böðvar gæti gæti hugsað sér að fá lánaðar rafbækur í gegnum bókasöfn þrátt fyrir að 
hann myndi gera það með hálfum hug. 

Það er náttúrulega, yrði voða þægilegt sko. Ég veit samt ekki hvort ég myndi vilja 
að bókasöfn færu í þá áttina, það er einhver svona rómantík á bak við einhvern 
veginn conseptið bókasafn. Pappírslyktina þar inni og eitthvað svona sem er... 
sem er eitthvað já. Ég myndi örugglega nýta mér það en mér myndi finnast það 
mjög leiðinlegt. 

Í huga Böðvars stangast því á notagildi og nostalgískar hugmyndir um bókasöfn. Hann 
notar bókasöfn ekki til að nálgast lesefni fyrir sig en er samt ekki hrifinn af hugmyndum um 
breytingar á starfsemi þeirra.  

Elvar gæti einnig hugsað sér að nýta sér rafbókaþjónustu bókasafna þó hann hafi 
ákveðnar efasemdir. 

Ef að þetta væri svona nokkuð opið og aðgengilegt þá myndi ég alveg, myndi ég 
alveg hugsa um það. Ég held að því algengari sem að þannig rafræn bókasöfn 
yrðu, því meira úrval yrði líka bara. Því það er mun auðveldara fyrir bókasöfn að 
vinna saman þúst hvort sem það sé, ehh bara innan Íslands eða inni á 
alþjóðlegum vettvangi, bara þúst megum við fá safnið þitt, copy. Í praktík yrðu 
samt örugglega einhverjar samningaviðræður um það eða eitthvað. 

Elvar sér rafbókavæðingu bókasafna því líka sem leið til að auka framboð efnis á 
bókasöfnum á auðveldan máta. Hann gerir sér þó grein fyrir því að sú sýn sem hann hefur á 
hversu aðgengileg þjónustan ætti að geta verið sé sennilega ekki í samræmi við það sem 
unnt væri að bjóða upp á í raun. Honum finnst að gjarnan séu of miklir annmarkar á þjónustu 
bókasafna vegna samningaviðræðna við hagsmunaaðila á borð við bókaútgefendur. Honum 
finnst það slæmt þar sem það, að hans mati: „…einhvern veginn hindrar þetta frjálsa flæði 
upplýsinga sem mér finnst allt vera að stefna að.“ Honum finnst að rafbókavæðing sé 
skiljanleg tilraun bókasafna til að vera í takti við nútímann en þau nái ekki að stíga skrefið til 
fulls þar sem að í tilraun þeirra til að halda hagsmunaaðilum góðum verði hagsmunir 
viðskiptavina gjarnan undir og fyrir vikið sé ekki hægt að bjóða upp á þjónustu sem myndi 
verða bókasöfnum og notendum til hagsbóta.  
4.3.3 Samantekt 

Helmingur viðmælenda nálgast lesefni í einhverjum mæli ólöglega á netinu. Misjafnar 
ástæður eru fyrir því en þægindi eru ástæða sem oft var nefnd. Viðmælendur kjósa að lesa 

rafbækur þar sem þá hafa þeir fjölda bóka aðgengilegan án þess að þurfa að finna pláss fyrir 
þær í hillu. Hluti viðmælenda gæti hugsað sér að fá rafbækur að láni í gegnum 
almenningsbókasöfn. Þeir telja að aukin þægindi og aukið framboð gæti orðið ábatinn af 
rafbókavæðingu bókasafna, þó einnig hafi verið viðraðar áhyggjur af því að óþarflega miklar 
takmarkanir yrðu settar á útlánin.  
4.4 Hvað letur viðmælendur í að nýta sér bókasöfn 

Þegar viðtölin voru skoðuð kom greinilega í ljós að ýmislegt í starfsemi bókasafna eða lífi 
viðmælenda varð þess valdandi að þeir fóru sjaldan eða aldrei á bókasöfn. Sum atriðin sem 
þeir nefna draga úr þörf þeirra til að nýta sér söfnin, aðrir þættir gera söfnin óaðlaðandi í 
þeirra augum og svo eru hlutir sem gera þeim erfitt um vik að sækja söfnin heim þó þeir vildu 
það gjarnan. Hér á eftir verður fjallað um þessar ástæður í fjórum undirköflum. 
4.4.1 Löngun til að eiga bækur 

Eitt atriði kom skýrt fram í máli allra þátttakendanna í rannsókninni, þeir vilja eiga bækur. 
Sú löngun er missterk og fyrir henni eru ólíkar ástæður en hún virðist hafa þónokkur áhrif á 
bókasafnsnotkun þeirra. Viðmælendurnir höfðu sumir á orði að það hvernig þeir ætluðu að 
nota bókina hefði áhrif á hvaða leið þeir færu til að nálgast hana. Þeir nefndu að hægt væri 
að lesa bækur í einum rykk, fletta upp í þeim eftir þörfum eða lána þær. Að sama skapi eru 
þeir sumir ekki tilbúnir til að afskrifa þann möguleika að geta lesið bókina aftur. 

Sumar bækur eru þannig að mann langar að eiga þær. Ef mig langar að lesa þær 
aftur, sem er sjaldgæft, eða ef ég held að ég geti svona flett upp í þeim. Ævisaga 
Jónasar Hallgrímssonar í þremur bindum er til dæmis ekkert sem maður er að 
fara að lesa í heild sinni en er gaman að eiga og geta flett upp í. 

Þetta segir Magnús um hvað liggi að baki því að hann langi að eiga bækur. Hann sker sig 
þó nokkuð úr hópnum því að hann segist ekki safna bókum og gerir minna af því að kaupa 
bækur en aðrir viðmælendur.  

Þrír viðmælendur tala sérstaklega um að vilja geta lánað öðrum bækur. Böðvar og 
Rafn tala til dæmis báðir um hve mikilvægt það sé þeim að lána bækur. Þeir virðast hreinlega 
njóta þess að koma góðu lesefni áfram til lesenda sem þeir halda að muni hafa gaman af því. 
Rafn lýsir því að hann hafi jafnvel keypt mörg eintök af sömu bókinni af því hann vildi lána 
svo mörgum hana en fékk hana aldrei til baka. Böðvar nefnir löngunina til að lána bækur sem 

eina af helstu ástæðunum fyrir því að hann vilji kaupa bækur. „En ég held að það sé samt 
aðallega hérna, til þess að geta lánað öðrum sem ég vil að lesi, ef þetta er eitthvað sem mér 
finnst ofboðslega skemmtilegt þá bara svona „þú verður að lesa þetta“ þá er maður að 
reyna, einhvern veginn svona að pimpa því út á fólk.“ Lestur virðist gefa þeim mikla ánægju 
og hluti af þeirri ánægju virðist vera að deila henni með öðrum.  

Bækur virðast snerta við ákveðinni taug í brjóstum viðmælenda. Margir nefna að það 
sé erfitt að henda bókum. Rafn gengur svo langt að líkja því að henda bækur við að henda 
barni í ruslatunnu. Það þarf því ekki að koma á óvart að tilfinningar séu nefndar sem ástæða 
fyrir því að eiga bækur. Bækur virðast þjóna hlutverki minjagripa, bæði um það afrek að hafa 
lesið bókina og um tilfinningar sem tengdar eru lestrinum eða manneskjum sem áttu bókina 
á undan.   

Þegar ég var í yndislestri í menntaskóla þá vildi ég alltaf kaupa bókina frekar en 
að, frekar en að fá hana á bókasafni og, og svo var hún bara eiginlega svona eins 
og minjagripur fyrir mig, sama hvort ég myndi lesa hana aftur eða ekki og svona 
bara það að sjá hana einhvern, einhvern veginn er minnisvarði um að ég hafi 
lesið hana einhvern tímann. 

Svona lýsir Elvar því af hverju hann valdi að kaupa bækur þegar hann var í menntaskóla. Í 
sama streng tekur Kjartan sem finnst bækur líka vera ákveðinn minnisvarði. Að eiga bókina 
virðist því vera aðferð til að skjalfesta sína eigin sögu í þeirra augum. Kjartan bætir um betur 
og segir: „Mér finnst líka bara gott að hafa bækur í kringum mig.“ Að fá bækur lánaðar á 
bókasafni virðist að hans mati ekki svala þeirri þörf.  

Bækur geta verið mikið stofustáss. Hluti af því að viðmælendurnir vilja eiga bækur er 
einfaldlega til að hafa þær sem skraut heima hjá sér. „Bækur eins og verk Halldórs Laxness 
eða jafnvel Íslendingasögurnar, að eiga þær er bara eins og að eiga flottan vasa,“ segir 
Magnús. Það er því ekki bara innihaldið sem skiptir máli heldur getur útlitið greinilega haft 
áhrif líka. Rafn líkir bókunum sínum líka við skrautmuni. „Þær bækur sem ég fíla hvað mest 
þegar ég er búinn að lesa þær á rafrænu formi, vil ég helst eiga í pappírsformi ef ég get. Bæði 
til að sko hafa sem svona sýningargripi, þetta eru bara mín málverk í raun. Líka bara til að 
geta svona blaðað í gegnum þær ef mig langar til.“ Í hans augum hafa bækur því bæði 
fagurfræðilegt hlutverk og tilgang og þess vegna vill hann eiga þær upp í hillu.  

Það að eiga fallegar bækur upp í hillu getur því verið visst stöðutákn. Það sýnir að 
eigandinn les og hverslags efni hann les. „Ég held að bækur hafi verið visst stöðutákn. Í gamla 
daga ef þú áttir fullt af bókum þá hlaustu að vera eitthvað merkilegur.“ Böðvar kom þessari 
hugsun í orð þegar mikilvægi bókaeignar bar á góma. Það virðist eima eftir af þessu viðhorfi 
hjá viðmælendunum þó að það sé kannski á undanhaldi í samfélaginu. Þórir lýsti því til 
dæmis þegar hann fékk gest sem horfði hissa á bækurnar í stofunni hjá honum og spurði 
hvað hann ætlaði eiginlega að gera við þær allar.  

Rafn upplifir að hann og hans áhugamál séu svolítið á skjön við aðra 
fjölskyldumeðlimi. Hann les mikið og á mikið af bókum. Honum finnst mikilvægt að bækurnar 
sem hann á séu sýnilegar uppi í hillu. 

Þannig að flestir svona sem ég þekki sem að eru svona svipaðir nördar og ég við 
notum þessar, það sem við eigum hvort sem það eru bækur eða einhverjar litlar 
svona fígurúr sem maður notar í hlutverkaspil eða hvað sem er til þess að 
virkilega svona segja fólki, þetta er ég. Þetta, svona þessum ættbálki tilheyri ég. 

Hann notar bækurnar því til að staðsetja sig og sín áhugamál. Þar með fá þeir sem 
heimsækja hann innsýn í hans áhugamál og heimssýn.  

Það eru margar ástæður fyrir því að viðmælendurnir kjósa að eiga bækur. Kjartan nær 
að lýsa flestum þeirra vel í svarinu sem hann gaf þegar hann var spurður um það hvort það 
að fá bók á bókasafni gæti komið í staðinn fyrir að kaupa bækur. 

Nei, eh já. Ef ég vildi bara lesa bókina og hérna, en bókin er bara svo mikið meira. 
Það er eitthvað sem ég les og svo get ég leitað í það einhvern tímann seinna eða 
rifjað það upp... og, eða lánað það eða... eitthvað þannig. Bókin er bara mikið 
meira en bara, bara það að lesa bókina í gegn einu sinni, hún er eitthvað svona 
sem að er með manni lengur. 

Þarna lýsir hann því að í hans augum séu bækur meira en einungis tæki til afþreyingar. 
Mánaðarlangt lán á bók af bókasafni þjónar einfaldlega ekki hans þörfum. Hann þarf lengri 
tíma til að tileinka sér innihald hennar og vill geta notað hana áfram eftir að hafa lokið við að 
lesa hana. Það sama má segja um aðra viðmælendur sem vilja eiga bækur til að geta lánað 
þær öðrum, til að hafa alltaf tiltækt lesefni upp í hillu, til að eiga minnisvarða um sinn lestur 
og til að eiga fallega gripi upp í hillu.  

4.4.2 Frítími og staðsetning bókasafna 
Aðstæður til að nýta sér þjónustu bókasafna geta verið ólíkar. Nokkrir viðmælendur nefna 

að þeir vildu gjarnan fara oftar á bókasafn en þeir gera nú þegar en að barnauppeldi og 
önnur verkefni í dagsins önn komi í veg fyrir að þeir geti það. „Ef ég væri ekki svona rosalega 
bundinn eins og ég er í dag, með þrjú börn og svona, þá væri ég miklu meira á bókasafninu 
sko,“ segir Arnar sem á þrjú ung börn sem kallar á að hann verji miklum tíma innan 
heimilisins.  

Það er ekki einungis að hversdagsannir minnki þann tíma sem karlar hafa til að sækja 
bókasöfnin heim heldur geta þær einnig þýtt að minni tími gefist til að lesa og þar með eru 
ekki eins mörg tilefni til bókasafnsheimsókna. Þetta sést vel í orðum Þóris: „Þegar maður er 
orðinn fullorðinn og með börn og er í hljómsveit og ég er að spila frisbígolf og svo er maður á 
foreldrafundum á kvöldin og svona dæmi, og ég myndi nota það meira ef ég hefði meiri tíma 
til að lesa.“ Þarna lýsir hann því vel að ef fólk er með fjölbreytt áhugamál og eigi börn verði 
eitthvað að láta undan og það sé í hans tilfelli gjarnan lesturinn og þar með heimsóknir á 
bókasafnið.  

Nokkrir viðmælendur lýsa því að þeir hafi verið duglegir að fara á bókasöfn sem börn 
og jafnvel unglingar en það virðist vera misjafnt á hvaða námsstigi dró úr notkun þeirra á 
bókasöfnum. Sumir þeirra nýttu sér almenningsbókasöfn til að nálgast lesefni tengt náminu í 
menntaskóla. Nám á háskólastigi virðist þó hafa haft áhrif á þann tíma sem þeir höfðu aflögu 
til að lesa. Magnús segist hafa átt alveg nóg með að lesa skólabækur í háskólanum og í sama 
streng tekur Böðvar sem lýsir sinni upplifun af lestri og bókasöfnum á háskólaárunum svona: 
„Þjóðarbókhlaðan er alveg nóg, þú þarft ekkert fleiri bókasöfn í þitt líf á því tímabili sko.“ Það 
er því ljóst að ýmsar tímabundnar aðstæður geta haft áhrif á bókasafnsnotkun fólks.  

Hversu langt er á næsta bókasafn getur einnig haft áhrif á hve mikið þau eru 
heimsótt. Magnús býr á höfuðborgarsvæðinu en dvelur reglulega í litlum bæ úti á landi, 
starfs síns vegna. Hann notar bókasafnið í sínum heimabæ ekki mikið af því það eru, að hans 
sögn, sjö kílómetrar á það. Hann sækir bókasafnið í litla bænum þó reglulega heim. „ Á 
Króksnesi hef ég meiri frítíma og bókasafnið er nær, það er bara svona þægilegur göngutúr 
að fara þangað svo ég fer oftar.“ Þarna virðast því tími og staðsetning vera samverkandi 
þættir sem verða til þess að hann notar bókasafn meira í ákveðnum aðstæðum en öðrum.  

Sævar setur staðsetningu bókasafna líka fyrir sig „Bókasafnið sem er næst mér er 
þarna upp í hérna, ehh upp í þarna Breiðholti, en ég fer venjulega aldrei það langt upp í 

Breiðholt nema út af einhverju svona sérstöku sem er kannski ekki neitt mjög oft, þannig 
að…“ Sævar á ekki oft leið um nálægt bókasafni og hefur ekki séð ástæðu til að gera sér 
sérstaka ferð þangað.  
4.4.3 Útlánatími og sektir 

Nokkrir af þátttakendum rannsóknarinnar lýsa því að þeir séu lengi að lesa eða séu með 
þannig lestrarmynstur að hefðbundinn, mánaðarlangur útlánatími henti þeim ekki. „Ég er svo 
lengi oft að lesa að, hérna lánstími er alveg eitthvað sem að ég myndi setja fyrir mig. Ég er til 
dæmis oft ár að lesa eina bók... staulast í gegnum einhverja kafla og hætti síðan og fer svo að 
lesa eitthvað annað og kem svo aftur í hana einhvern tímann seinna.“ Svona lýsir Kjartan 
sínum lesvenjum og viðhorfum til útlánatíma. Í sama streng tekur Rafn sem segist vera lengi 
að lesa þessa dagana og finnist því óþægilegt að hafa utanaðkomandi pressu á sér um það á 
hvaða hraða hann les bækur.  

Á síðunum leitir.is og gegnir.is er mögulegt að framlengja útlánatíma bóka. Kjartan 
vissi ekki af þessum möguleika þrátt fyrir að hafa notað síðuna til að leita upplýsinga um 
bækur. Hann var ekki viss um að þessi möguleiki breytti viðhorfum hans til útlánatímans 
þrátt fyrir að honum fyndist það sniðug þjónusta.  

Sektir virtust ekki vera ofarlega í huga viðmælenda en báru þó á góma nokkrum 
sinnum. Hluti viðmælenda talar um að tíðni heimsókna þeirra á bókasöfn miðist við hvenær 
eigi að skila bókunum til að fá ekki sekt. Þær gætu því raunar verið tvíeggja sverð sem bæði 
virkar hvetjandi og letjandi á fólk. Elvar er einn af þeim sem hafði orð á að sektir væru þáttur 
í starfsemi bókasafna sem virkaði letjandi á sig. 

Mér finnst leiðinlegt að fá sekt, ég fæ oft sekt samt. En þarna… eh... mér 
finnst það svo sem ekkert fráhrindandi endilega þannig séð en þetta gæti 
orðið auðveldara til dæmis með því að gera þetta rafrænna. Þá bara eftir 
ákveðinn tíma þá hef ég bara ekki aðgang að bókinni nema ég sæki um 
aðgang aftur... og þá myndi ég ekki fá sekt. 

Af orðum Elvars má dæma að sektir séu ekki eitthvað sem hafi mikil áhrif á notkun hans á 
bókasöfnum og afstöðu hans til þeirra. Mögulega eru þær þó einn hluti af stærra púsli sem 
gerir þjónustu bókasafna að lítt álitlegum kosti í hans huga. 

4.4.4 Óhentugur afgreiðslutími 
Aðspurðir um hvenær dags viðmælendurnir fari helst á bókasöfn gáfu þeir ólík svör. Þeir 

sem fara með börnin sín fara helst eftir vinnu eða um helgar. Misjafnt var hvaða tími dags 
hentaði öðrum notendum. Arnar, sem á þrjú ung börn, gæti vel hugsað sér að komast 
barnlaus á bókasafn en helsti möguleikinn á því væri á kvöldin. „Ef þau væru opin seint á 
kvöldin gæti ég alveg ímyndað mér að ég myndi hafa áhuga á því. Ég bara, ég veit að þau eru 
lokuð allavegana seint sko. Þannig að ef það væri lengri afgreiðslutími þá myndi ég örugglega 
fara.“ Hann hafði ekki leitt hugann að þessum möguleika en leist vel á hann þegar hann var 
borinn undir hann.  

Magnús fer reglulega á bókasöfn, bæði einn og með börnunum sínum. Kvöldopnun er 
ekki þjónusta sem hann sér fyrir sér að hann myndi nýta, bæði vegna þess að næsta 
bókasafn er töluvert langt frá honum og hann gerir sér ekki sérstaka ferð þangað auk þess 
sem hann vill frekar verja sínum kvöldum heima þar sem hann og konan hans vinna bæði 
mikið. 
4.4.5 Samantekt 

Mörg atriði voru nefnd sem virka letjandi á viðmælendur. Löngun til að eiga bækur dregur 
úr bókasafnsheimsóknum hjá hluta viðmælenda. Að þeirra mati koma lán á bókasafnsbókum 
ekki í staðinn fyrir það að eiga bókina tiltæka uppi í hillu. Tímaþröng viðmælenda hefur 
einnig þau áhrif að þeir nýta sér bókasöfn jafnvel minna en þeir vilja. Annir vegna vinnu, 
annarra áhugamála og barnauppeldis hafa þar mikið að segja. Búseta fjarri bókasafni getur 
einnig dregið úr heimsóknum á bókasöfn.  

Aðrar ástæður sem nefndar voru fyrir því að fara ekki á bókasöfn hafa meira að gera 
með starfsemi safnanna sjálfra, svo sem stuttur útlánatími, sektir fyrir að skila efni of seint og 
stuttur afgreiðslutími. Viðmælendur voru þó ekki sérlega neikvæðir í garð þeirra.  
4.5 Nýjungar í starfi 

Viðmælendurnir komu með nokkrar tillögur um breytingar sem hægt væri að gera til að 
bókasöfn yrðu vænlegri kostur í þeirra augum. Rannsakandi bar auk þess nokkrar hugmyndir 
undir þá sem misjafnt var hve vel var tekið í. Þegar það sem letur þá í því að sækja 
bókasöfnin heim var skoðað var einnig ljóst að hægt væri að gera frekari endurbætur. Skiptar 
skoðanir voru meðal viðmælenda um ágæti mögulegra nýjunga og verður hér á eftir fjallað 
um kosti þeirra og galla.  

4.5.1 Kaffihús inni á bókasöfnum 
Viðmælendur voru spurðir hvað þeim fyndist um kaffihús inni á bókasöfnum. Þeir sem nú 

þegar nýta sér bókasöfnin fannst það góð viðbót við þjónustuna en þeir sem sækja þau lítið 
eða ekkert heim finnst það ekki höfða til þeirra eða hreinlega vera óþarfi. Böðvar ræddi um 
þær breytingar sem orðið hefðu á bókasöfnum síðustu árin. 

Það er æðislegt hvað þau eru búin að gera með hérna allar barnadeildirnar, þær 
eru orðnar ægilega skrautlegar og og skemmtilegar sko. Ég held að mér finnist 
það eiginlega mikilvægara heldur en að, að reyna að þúst koma upp einhverju 
kaffihúsi fyrir fullorðna til þess að reyna að lokka þau að. Já, ég held, ég held að 
það sé bara óþarfi. 

Böðvar nýtir bókasöfn einungis til að finna lesefni fyrir börnin sín og er greinilega ánægður 
með þjónustu þeirra við börn en er ekki hrifinn af hugmyndinni um kaffihús á bókasafninu. 
Böðvar hefur áður lýst mjög sterkum tilfinningum í garð bókasafna eins og þau voru þegar 
hann var barn og mögulega hugnast honum ekki slíkar nýjungar af þeim sökum. Kjartani 
finnst hugmyndin ekki slæm en telur þó að tilkoma kaffihúsa á bókasöfnum myndi ekki hafa 
þau áhrif að hann myndi frekar fara þangað.  

Magnúsi leyst hins vegar ákaflega vel á þá hugmynd. Hann segir að á bókasafninu 
sem hann fari mest á sé vont kaffi og óþægilegir stólar svo hann nenni lítið að stoppa þar. „Ef 
ég fer á kaffihús fer ég eiginlega bara á bókakaffihús. Mér finnst mjög þægilegt að geta 
fundið mér bækur og sest niður með þær með mat eða drykk. Ég myndi fara á bókasafn sem 
væri með þægilega aðstöðu og gott kaffi eða kaffihús.“ Af orðum Magnúsar má ætla að hann 
myndi jafnvel frekar fara á bókasafn með kaffihúsi en á venjulegt kaffihús. Kaffihús inni á 
bókasöfnum er því hugmynd sem hlýtur misjafnar viðtökur en hugnast þó hluta viðmælenda.   
4.5.2 Viðburðir og sýningar 

Bókasöfn eru í auknum mæli farin að standa fyrir margvíslegum viðburðum og sum eru 
með sérstakt rými til sýningahalds. Tveir af þátttakendum rannsóknarinnar nefndu að þeir 
leggðu einungis leið sína á bókasöfn til að fara á viðburði eða að þeir gætu hugsað sér að fara 
þangað ef áhugaverðir viðburðir væru í boði. Rafn fer ekki á bókasöfn til að nálgast lesefni en 
hann segist fara öðru hvoru á bókasafnið sem sé næst heimili hans því þar séu stundum 
áhugaverðar myndlistasýningar eða tónleikar sem honum finnst gaman að sækja heim.   

Kjartan hefur ekki farið á bókasöfn í langan tíma en segist geta hugsað sér að sækja 
þau heim ef þar væri boðið upp á áhugaverða fyrirlestra eða aðra viðburði sem höfða til 
hans. Aðrir viðmælendur leggja ekki áherslu á viðburði á bókasöfnum. 
4.5.3 Fundarrými fyrir viðskiptavini 

Á aðalsafni Borgarbókarsafns er til staðar fundarherbergi sem almenningur getur fengið til 
afnota. Kjartan talar um að það sé mikil þörf á hlutlausum fundarrýmum og að gott væri ef 
fleiri bókasöfn væru með slík rými. „Ehh ég hef oft lent í umræðu nýverið, við erum alltaf í 
mismunandi félögum að leita að aðstöðu til að halda fundi þannig að ef það væri hægt að fá 
fundarherbergi eða eitthvað þannig þá gæti það verið eitthvað.“  

Kjartan kom með aðra uppástungu um aðstöðu sem bókasöfn gætu boðið upp á sem 
hefði komið sér vel fyrir hann þegar hann var ungur. „Ég meina, áður en ég flutti að heiman 
og flestir vinir mínir fluttu að heiman þá fórum við alltaf niður í spilasalinn sem að Nexus á og 
vorum þar. En það var ekkert alltaf rosalega mikill friður þar. Hugsanlega hefðum við alveg 
nýtt okkur að fara á bókasafn frekar.“ Kjartan ólst upp í úthverfi Reykjavíkur, en þaðan er 
langt niður í bæ þar sem Nexus er staðsett. Það gæti því verið góð nýjung hjá bókasöfnum 
fjarri miðbænum að bjóða upp á aukna þjónustu við þennan markhóp. Kjartan talar þó um 
að þetta sé þjónusta sem hefði nýst honum en geri það ekki lengur vegna breyttra aðstæðna 
hjá honum og vinum hans.  
4.5.4 Samantekt 

Ýmislegt er hægt að gera til að laga þjónustu bókasafna betur að þörfum viðmælenda. 
Kaffihús hugnast hluta af viðmælendum vel en aðrir eru ekki sannfærðir um að það væri 
nýjung sem gæfist vel. Aukið framboð á fundarrýmum fyrir almenning væri auk þess eitthvað 
sem viðmælendur gætu nýtt sér. 

5  Umræður 
Hér á eftir verða niðurstöður rannsóknarinnar settar í samhengi við fræðilega umfjöllun í 

kafla tvö og túlkaðar út frá henni. Einnig verður leitast við að svara þeim 
rannsóknarspurningum sem lagt var upp með. Fyrst verður fjallað um viðhorf viðmælenda til 
almenningsbókasafna. Því næst verða hvatar til bókasafnsnotkunar og hindranir fyrir henni 
ræddar, og að endingu verður fjallað um mögulegar endurbætur sem hægt er að gera á 
starfsemi safnanna.  
5.1 Viðhorf til almenningsbókasafna 

Í niðurstöðum komu fram nokkuð jákvæð viðhorf til almenningsbókasafna hjá 
viðmælendum, óháð tíðni heimsókna þeirra á bókasöfn. Flestir viðmælenda notuðu 
bókasöfn í æsku og eiga þaðan góðar minningar. Þessar góðu minningar ýta undir að þeir vilji 
kynna bókasöfn fyrir sínum eigin börnum. Hluti viðmælenda sagði frá því að þeir hefðu ekki 
fundið lesefni við hæfi á unglingsárum og nokkrir þeirra lýstu því að hafa fengið þjónustu 
sem uppfyllti ekki þeirra þarfir. Þrátt fyrir það bera þeir ekki kala til safnanna og þykjast vissir 
um að margt hafi breyst til hins betra síðan þeir voru ungir. Svipað viðhorf mátti greina í 
niðurstöðum MORI könnunarinnar. Þar kom fram að jafnvel þeim sem nota ekki bókasöfn 
finnst þau mikilvægar stofnanir í samfélaginu og vilja ekki sjá þau leggjast af, en einungis einu 
prósenti svarenda líkaði ekki við bókasöfn (Ipsos MORI, 2010). Enginn viðmælenda minna 
sagði það hreint út að hann notaði bókasöfn ekki vegna þess að hann langaði ekki til þess en í 
rannsókn MORI (2010) og Breslin og McMenemy (2006) kom fram að það ætti við um hluta 
svarenda. 
5.2 Hvatar til bókasafnsnotkunar 

Þegar niðurstöður viðtalanna voru skoðaðar vakti athygli hve fáar ástæður voru nefndar 
fyrir því að fara á bókasöfn á meðan margar ástæður sem virka letjandi voru tíndar til. Sama 
mynstur mátti sjá í rannsóknum MORI 2010 og Breslin og McMenemy (2006). Líklegt verður 
hins vegar að teljast að þeir hvatar sem taldir eru til vegi nokkuð þungt, jafnvel þyngra en 
hindranirnar. Það er gömul saga og ný að auðveldara er að benda á það sem miður fer en 
það sem vel er gert. Mögulega hefur það áhrif á svör viðmælenda en einnig gæti verið að 
ástæður fyrir því að heimsækja bókasöfn séu einfaldlega færri og vegi þyngra en þær 
ástæður sem saman leggjast á eitt og letja viðmælendur í að nýta sér bókasöfnin.  

Aðgangur að bókum er mikilvægur hvati þegar kemur að bókasafnsnotkun 
viðmælenda. Einn þeirra nýtir sér þau til að nálgast bækur þar sem hann hefur hvorki áhuga 
á að eiga allar þær bækur sem hann les né tímir hann að kaupa þær allar. Nokkrir aðrir 
viðmælendur nefndu sparnað einnig sem ástæðu fyrir því að gott gæti verið að nálgast 
bækur á bókasöfnum. Sú ástæða hefur ekki verið dregin fram í öðrum rannsóknum, svo sem 
MORI (2010) og Breslin og McMenemy (2006). Þrátt fyrir það verður að teljast líklegt að það 
sé einnig hvati hjá erlendum notendum bókasafna. 

 Nokkrir viðmælendur tala um að bókasöfn nýtist þeim nær eingöngu til að nálgast 
bækur sem þeir finna ekki á netinu, hvort heldur sem er á rafbókarveitum eða eftir 
ólöglegum leiðum. Allar þær rannsóknir á notendum bókasafna sem fjallað er um í kafla tvö 
nefna aðgengi að bókum sem helstu ástæðu þess að fólk fari á bókasöfn (Breslin og 
McMenemy, 2006; Fidishun, 2007; Zickuhr, Rainie og Purcell, 2013; Sbaffi og Rowley, 2015). 
Viðmælendur þessarar rannsóknar virðast því ekki skera sig úr að því leyti. Bókasöfn eru 
einungis fyrsta val til að nálgast afþreyingarefni hjá einum viðmælenda. Stærri hluti þeirra 
kýs að fara aðrar leiðir sem henta þeim betur og notast við bókasöfn þegar þær leiðir virka 
ekki. Það er í samræmi við lögmálið um minnstu fyrirhöfnina og að fólk velji alla jafna þá leið 
til að nálgast upplýsingar sem hafi í för með sér minnst óhagræði fyrir það (Wilson, 2000).  

Bækur og annar safnkostur er helsta söluvara bókasafna þrátt fyrir að mikilvægi 
þeirra sem samverustaða og vettvangs menningarviðburða virðist vera að aukast samkvæmt 
niðurstöðum rannsóknar Ásdísar Helgu Árnadóttur (2013). Því er rík ástæða fyrir söfnin að 
markaðssetja safnkostinn vel. Samkvæmt skrifum Breslin og McMenemy (2006) hafa 
bókasafnsfræðingar lengi verið hræddir um að almenningsbókasöfn væru að verða óþörf og 
að almenningur hafi ekki áhuga á bókum lengur. Það virðist þó hvorki vera tilfellið hjá 
viðmælendum í þessari rannsókn né í rannsókn Breslin og McMenemy (2006) á viðhorfum til 
skoskra almenningsbókasafna. Samkvæmt niðurstöðum þeirra hefur áhugi á lestri ekki 
dvínað (Breslin og McMenemy, 2006). Notkunarmynstur fólks breytist hins vegar og þáttur 
rafbóka og internetsins eykst, en bókin virðist þó halda velli. Það sést til dæmis vel á því að 
flestir viðmælendur nefna yfirburði sem blaðbækur hafa yfir rafbækur þrátt fyrir að þeim 
finnist rafbækur einnig hafa kosti til að bera.  

Rannsóknir á notkun fullorðinna á bókasöfnum benda til að karlmenn verði tíðari 
gestir á bókasöfnum eftir því sem þeir eldast (Applegate, 2008). Það helst ef til vill í hendur 
við orð þeirra viðmælenda sem lýsa takmörkuðum frítíma sem fylgir barnauppeldi í bland við 

aðrar ástæður, sem hindrun að bókasafnsnotkun. Þegar börnin eldast fá foreldrar að öllum 
líkindum meiri frítíma og geta því farið að sækja bókasöfn í auknum mæli. Einn viðmælandi 
sem hefur ekki notað bókasöfn á fullorðinsaldri talar um að hann sjái fyrir sér að fara að 
sækja þau í auknum mæli í framtíðinni. Hann tengir aukinn þroska, samfara hækkandi aldri, 
við breyttar lestrarvenjur sem þýði að hann gæti átt meira erindi á bókasöfn en hann hefur 
gert hingað til. 

Það kom skýrt fram í rannsókn Applegate á notkun fullorðinna á bókasöfnum eftir 
kynjum að konur notuðu barnadeildir bókasafna töluvert meira en karlmenn (Applegate, 
2008). Sambærilegar niðurstöður mátti sjá í rannsókn Fidishun (2007). Hluti viðmælenda 
minna talar um að þeir fari sjaldnar með börnin sín á bókasöfn en mæður þeirra og einn 
viðmælenda segist aldrei fara með barnið sitt á bókasöfn því eiginkona hans sjái um það. 
Þrátt fyrir það eru börn helsti hvati viðmælenda til að fara á bókasöfn. Ekki fengust 
fullnægjandi skýringar á því hvers vegna mæður barna hluta viðmælenda fara oftar með þau 
á bókasöfn en þeir. Þó var ýjað að því að mæðrunum fyndist mikilvægara að fara með börnin 
á bókasöfn en feðrunum. Vinnutími og aðrar aðstæður á heimilinu höfðu einnig áhrif á 
verkaskiptingu innan heimilisins.   
5.3 Hvað letur viðmælendur í því að nýta sér almenningsbókasöfn? 

Í niðurstöðum rannsókna Breslin og McMenemy (2006) og MORI (2010) kom fram að það 
sem helst drægi úr notkun fólks á bókasöfnum væri að það kysi frekar að nálgast lesefni með 
öðrum leiðum og hið sama má segja um viðmælendurna í þessari rannsókn. Vilji til að kaupa 
bækur var ein algengasta ástæðan sem viðmælendur nefndu fyrir því að fara ekki á 
bókasöfn. Margir viðmælenda lýsa því að þeir vilji eiga bækur til að geta lánað þær, lesið þær 
aftur, gluggað í þær þegar hentar, haft þær til skrauts heima hjá sér og jafnvel að þær 
endurspegli þeirra sjálfsmynd. Bókasöfn munu sennilega seint geta komið í stað þess að 
kaupa bækur hjá þessum hópi. Í áðurnefndum rannsóknum var ekki kafað ofan í hvers vegna 
svarendur vildu kaupa bækur frekar en að fara á bókasöfn.  

Tveir viðmælendur höfðu orð á því að þeim fyndist framboð af erlendu fræðsluefni á 
bókasöfnum ekki vera nægilega gott. Einn viðmælandi les svo sérhæft erlent efni að það er 
hvorki aðgengilegt á bókasöfnum né í bókabúðum hér á landi. Fleiri viðmælendur hafa á orði 
að framboð á efni við þeirra hæfi á söfnunum sé ekki nægilega mikið. Það er í samræmi við 
tillögur um að bæta þurfi úrval af titlum sem líklegt er að höfði til karlmanna (Block, 2001). 

Ónógt framboð á bókum er nefnt í rannsóknum Breslin og McMenemy (2006) og MORI 
(2010) sem ástæða fyrir því að almenningur fari ekki á bókasöfn. Viðmælendur í rannsókn 
Magnýjar Rósar (2015) telja að unglingar hætti að fara á bókasöfn vegna skorts á viðeigandi 
lesefni. Það er í samræmi við upplifun viðmælenda í þessari rannsókn sem lentu margir í 
vandræðum með að brúa bilið milli barna- og unglingabóka, ýmist vegna skorts á viðeigandi 
lesefni eða fræðslu um hvaða lesefni á söfnunum gæti höfðað til þeirra. Það er því ljóst að 
bókasöfn geta gert betur þegar kemur að innkaupum á safnkosti sem líklegt er að höfði til 
karlmanna. Framboð á teiknimyndasögum virðist hafa tekið miklum framförum síðan 
viðmælendur voru ungir, jafnvel svo miklum að betur sé gert hér en þekkist víða erlendis að 
því er kemur fram í orðum eins viðmælanda. Ef marka má orð Úlfhildar Dagsdóttur (2010) 
var það ekki tilviljun sem réð því að vandað var til verka við uppbyggingu góðs úrvals af 
teiknimyndasögum, heldur var það markviss tilraun til að ná til ungra karlmanna. Líta mætti 
til þess sem vel var gert þar og auka úrval í öðrum efnisflokkum. Erlend fræðirit og 
metsölulistar Amazon hafa verið nefnd sem dæmi um hvar væri rými til úrbóta. Aukin 
fjölbreytni í safnkosti ætti að koma öllum lesendum til góða, ekki bara ungum karlmönnum. 

Hluta viðmælenda finnst uppröðun safnkosts á bókasöfnum vera fráhrindandi og ekki 
hvetjandi til uppgötvunar á nýju efni. Uppstilling efnis getur talist til lesendaráðgjafar og er 
mikilvægi hennar tíundað í nokkrum rannsóknum (Block, 2001; Elmborg, 2011; Cassell og 
Hiremath, 2011). Sérstaklega er talað um mikilvægi uppstillinga þegar horft er til þess hvað 
er hægt að gera til að höfða til karlmanna (Block, 2001). Einn viðmælandi talar sérstaklega 
um að sér finnist þungt yfir skáldsögudeildinni á aðalsafni Borgarbókasafns. Þar, og eflaust á 
fleiri söfnum, mætti skoða að brjóta upp hillurekka með því að stilla upp bókum úr nálægum 
hillum. Það væri hægt að gera á sérstöku borði eða með því að hafa eina hæð í hillunum 
grunna þannig að hægt væri að snúa kápum bókanna fram. Þar með yrði léttara yfir 
göngunum og aðveldara væri fyrir viðskiptavini að átta sig á því hvaða efni sé að finna í þeim 
rekka, eða hvaða höfundar eigi bækur þar nálægt. Oft þarf ekki meira en aðlaðandi kápu til 
að vekja áhuga fólks, en til dæmis fór einn viðmælandi að lesa Hobbitann vegna þess að það 
var dreki á kápunni. Hann hefur verið mikill aðdáandi Tolkien og fantasíubóka síðan. Það er 
ekki aðlaðandi að leita í hillum að lesefni af handahófi og því geta bættar uppstillingar aukið 
á uppgötvun fólks. Meiri fjölbreytni í uppstillingum gefur því aukna notkunarmöguleika. 

Í dag er vitað að viðskiptavinir eiga gjarnan í vandræðum við að finna sér lesefni en 
kjósa samt að leita sér ekki aðstoðar hjá starfsfólki. Reynt er að koma til móts við þessa 

viðskiptavini með því að skipuleggja safnkostinn þannig að hann ýti undir uppgötvun á nýju 
efni og geri fólki þar með auðveldara um vik að finna bækur við hæfi (Cassell og Hiremath, 
2011). Framboð á bókum fyrir unglinga hefur aukist mjög mikið síðan viðmælendurnir voru 
ungir og ýmis tæki til að finna upplýsingar um bækur og ólíka eiginleika þeirra hafa komið til 
sögunnar. Þó virðist vera að margt starfsfólk bókasafna telji sig ekki vera í stakk búið til að 
ráðleggja börnum og unglingum um lesefni við hæfi, bæði samkvæmt erlendum rannsóknum 
og nýrri rannsókn Magnýjar (Magný Rós Sigurðardóttir, 2015 og Schwartz, M. og Thornton-
Verma, H., 2014). Það virðist því vera rík ástæða til að vanda vel til verka við lesendaráðgjöf. 
Mikilvægt er að sinna símenntun starfsmanna vel og leggja þar nokkra áherslu á að 
lesendaráðgjöf sé gert hátt undir höfði og að þeir þekki þau tæki sem eru til staðar til að 
auðvelda það verkefni að finna viðeigandi bók fyrir hvern og einn áhugasaman lesanda. 

Tímaleysi er þáttur sem hefur áhrif á hve mikið viðmælendur nota bókasöfn. 
Barnauppeldi, önnur áhugamál og nám voru ástæður sem nefndar voru til sögunnar í 
samhengi við minnkandi bókasafnsnotkun. Það eru að miklu leyti sömu hindranir og komu 
fram í niðurstöðum rannsóknar MORI (2010). Í þeirri rannsókn kom einnig fram að 
bókasafnsnotkun einstaklinga er ekki alltaf samfelld yfir ævina heldur getur hún minnkað og 
aukist á ólíkum æviskeiðum notenda. Tímaleysi vegna náms og barnauppeldis eru til dæmis 
sjaldnast viðvarandi í lífi fólks. 

Of stuttur útlánatími og það að fá sekt fyrir að skila bókum ekki á réttum tíma eru 
hvort tveggja atriði sem viðmælendum rannsóknarinnar fannst eiga þátt í að þjónusta 
bókasafna væri fráhrindandi. Það samrýmist skrifum Block (2001) um að umhverfi boða og 
banna henti karlmönnum illa. Það voru ekki allir viðmælendurnir sem minntust á sektir en í 
huga þeirra sem það gerðu virðast þær vera eitthvað sem hjálpar til við að skapa þá 
heildarmynd að það sé ekki ómaksins virði að fara á bókasöfn.  

Tíma- og áhugaleysi almennings og óhentug staðsetninga bókasafn eru þættir sem 
geta dregið úr notkun á bókasöfnum, ásamt því að fólk kjósi að nota aðrar leiðir til að nálgast 
afþreyingarefni. Í rannsókn Breslin og McMenemy (2006) eru þessi atriði kölluð ytri þættir og 
talið að bókasöfn geti ekki gert mikið til að hafa áhrif á þá. Söfnin geti hins vegar reynt að 
hafa áhrif á þá innri þætti sem fólk lítur á sem hindranir, svo sem reglur, umhverfi og 
safnkost. Niðurstöður rannsóknar MORI (2010) eru þó á þann veg að það séu ekki alltaf 
áþreifanlegar ástæður fyrir því að fólk velji að nota ekki bókasöfn og að ákveðinn hópur fólks 
muni einfaldlega aldrei nýta sér þjónustu bókasafna, sama hvaða nýjungum verði tekið upp 

á. Mögulega gæti það átt við um hluta af viðmælendunum sem rætt var við fyrir þessa 
rannsókn sem sumir höfðu ekkert út á starfsemi bókasafna að setja en sáu samt ekki ástæðu 
til að sækja þau heim. 
5.4 Nýjungar í starfsemi og meiri kynning á henni 

Þrátt fyrir að almenningsbókasöfn muni aldrei ná að höfða til allra eru þó ýmsar 
endurbætur sem þau gætu gert á starfsemi sinni til að ná til fleiri notenda. Hér að ofan hefur 
verið tæpt á nokkrum hlutum sem bókasöfn gætu gert betur. Hér á eftir verða dregnar upp 
nokkrar nýjungar í starfi sem gætu hvatt viðmælendur til að heimsækja bókasöfn í auknum 
mæli auk þess að verða fleiri viðskiptavinum bókasafna til hagsbóta. 

 Fimm af viðmælendum í þessari rannsókn lesa rafbækur, flestir þeirra í nokkuð 
miklum mæli. Það sem helst hvetur þá til að lesa rafbækur er hve þægilegt er að nálgast þær 
á netinu þar sem er að finna gríðarlegan fjölda titla á ýmsum tungumálum. Auk þess er 
ákveðið hagræði af því að geta haft fjölda bóka til taks án þess að þurfa að burðast með 
þunga þeirra. Einungis einn þeirra viðmælenda sem les rafbækur nálgast allar sínar rafbækur 
eftir löglegum leiðum. Hinir fjórir hlaða hluta af þeim bókum sem þeir lesa niður á ólöglegan 
máta. Rökin sem þeir færa fyrir niðurhalinu er að það geti jafnvel verið auðveldara að nálgast 
bækur þannig en með löglegum leiðum, að þeir ætli síðar að kaupa bókina eða að þeir séu að 
kynna sér efni áður en þeir kaupa það. Allt eru þetta þekktar réttlætingar þeirra sem stunda 
ólöglegt niðurhal og nefndu viðmælendur Helga Sigurbjörnssonar (2013) sömu ástæður fyrir 
sínu niðurhali.  

Í Hollandi hefur ólöglegt niðurhal á rafbókum verið stórt vandamál. Þar var litið á 
rafbókavæðingu almenningsbókasafna sem leið til að reyna að stemma stigu við því (Mount, 
2014). Í Bretlandi er rafbókavæðing almenningsbókasafna einnig komin vel á veg. Dæmi eru 
þó um að notendur rafbókaþjónustu bókasafna þar í landi gefist upp á þjónustunni því ekki 
sé nógu fjölbreytt efni í boði (Martindale, Willett og Jones, 2015). Lesendur vilja ekki að 
rafbækur sæti sömu takmörkunum og blaðbækur. Algengt er að þau útlánalíkön sem 
bókaútgefendur geta sætt sig við byggi á sömu lögmálum og lán á blaðbókum, ein bók, eitt 
útlán (Dröfn Vilhjálmsdóttir, 2013). Þeir viðmælendur sem á annað borð notuðu rafbækur 
voru hlynntir því að bókasöfn rafbókavæddust og einn þeirra sagðist hreinlega bíða eftir því 
með óþreyju. Hluti þeirra sá þó fyrir sér að óþarflega miklar takmarkanir yrðu settar á útlán 

rafbóka í gegnum almenningsbókasöfn sem myndi gera það að verkum að þjónustan yrði 
ekki til eins mikilla hagsbóta fyrir notendur og formið býður upp á.  

Rafbækur eru greinilega sóknarfæri fyrir almenningsbókasöfn á Íslandi. Stjórnendur 
safnanna eru meðvitaðir um það og hafa síðustu árin leitað leiða til að gera slíka þjónustu 
mögulega. Bókaútgefendur hafa hins vegar viljað stíga varlega til jarðar þar sem 
bókamarkaður á Íslandi er lítill og brothættur (Dröfn Vilhjálmsdóttir, 2013). Í umræðum um 
rafbókavæðingu íslenskra almenningsbókasafna virðist mest hafa verið rætt um íslenskar 
bækur og þau slæmu áhrif sem útlán á þeim gætu haft á markað fyrir íslenskar rafbækur. 
Viðmælendurnir í þessari rannsókn lesa þó flestir aðallega bækur á ensku. Mörgum þeirra 
finnst ekki nóg úrval af lesefni við þeirra hæfi á bókasöfnum og sjá rafbókavæðingu sem 
auðvelda og ódýra leið fyrir bókasöfnin til að auka úrval titla til muna. Skoða þarf hvaða leiðir 
eru færar til að gera erlent lesefni aðgengilegt á rafbókaformi. Skiljanlega vilja allir aðilar 
ganga þannig frá málum að hagsmunir þeirra séu ekki skertir en hafa verður í huga að 
lesendur eru þeir sem líklegast munu sitja eftir með sárt ennið. Ef ekki er vandað til verka er 
hætt við að kröfuharðir viðskiptavinir muni verða afhuga þjónustunni og halda áfram að 
nálgast lesefni með þeim leiðum sem þeir kjósa, löglegum eður ei.  

Samkvæmt rannsókn Agosto, Paone og Ipock (2007) á viðhorfum unglinga til 
bókasafna eru drengir líklegri til að vera neikvæðir í garð þeirrar þjónustu sem er í boði á 
söfnunum en stúlkur. Leiðir sem taldar eru líklegar til að bæta úr því eru að reyna að tryggja 
að starfsfólk hafi fjölbreyttan bakgrunn og kynjahlutföll séu eins jöfn og hægt er. Auk þess 
hefur verið stungið upp á því að teknir séu saman listar yfir bækur innan ákveðinna 
bókategunda sem aðgengilegar eru notendum og geti auk þess nýst starfsfólki sem tæki til 
að auðvelda þeim lesendaráðgjöf (Agosto, Paone og Ipock. 2007). Hluti viðmælenda segist 
vera nokkuð óviss um hvaða þjónusta sé í boði á bókasöfnum og hvert hlutverk starfsfólks 
þeirra sé, og hafi verið það síðan í æsku. Í rannsókn Breslin og McMenemy (2006) kom fram 
að viðskiptavinir bókasafna og sérstaklega þeir sem nota þau sjaldan eða aldrei séu ekki mjög 
upplýstir um þá þjónustu sem þau bjóða upp á og því gæti aukin fjölmiðlaumfjöllun um 
söfnin verið til hagsbóta. 

 Katrín Guðmundsdóttir (2010) skrifaði um markaðsmál Borgarbókasafns. Í rannsókn 
hennar kemur fram að gífurlega mikið framboð af þjónustu og afþreyingarmöguleikum geri 
það að verkum að erfiðara sé að ná athygli mögulegra viðskiptavina. Bókasöfn hér á landi 
gætu eflaust verið duglegri að koma sér á framfæri í fjölmiðlum. Sé tekið mið af því hve illa 

upplýstur hluti af viðmælendum er um starfsemi almenningsbókasafna og þá þjónustu sem 
þar er veitt ætti ekki einungis að leggja áherslu á umfjöllun um þá viðburði sem eru 
framundan á söfnunum heldur einnig að reyna að fá almenna umfjöllun um söfnin og þá 
þjónustu sem þar er í boði. Þar væri ekki úr vegi að kynna sérstaklega að unnt sé að 
framlengja lán á bókum og taka frá bækur rafrænt, en eitthvað var um að viðmælendur 
þekktu ekki þá möguleika þrátt fyrir að nota síðurnar leitir.is eða gegnir.is til að leita að efni 
og fá upplýsingar um staðsetningu þess.  

Hluti viðmælenda var spenntur fyrir þeim möguleika að kaffihús yrðu staðsett innan 
bókasafna. Aðrir viðmælendur töldu þó að það væri ýmist skrítið eða ekki nóg eitt og sér til 
að lokka þá á bókasöfn. Í rannsókn MORI, sem náði bæði til þeirra sem fara á bókasöfn og 
þeirra sem gera það ekki, kemur fram að um 30% svarenda telji að tilkoma kaffihúss á 
bókasöfnum gæti orðið til þess að fjölga heimsóknum þeirra á þau (Ipsos MORI, 2010).  

Rekstur kaffihúsa inni á bókasöfnum vekur margar spurningar. Erfitt getur verið að 
koma því við þar sem húsnæði hefur ekki verið hannað með slíkan rekstur í huga. Með 
kaffihúsum er auk þess í auknum mæli komin krafa um að eyða peningum sem hefur alla 
jafna ekki tengst bókasöfnum. Tilkoma kaffihúsa á bókasöfnum gæti laðað að nýja 
viðskiptavini en hafa verður í huga hvort áhersla á innviði og starf safnanna víki fyrir þeim.   

Einn viðmælandi nefnir aukið aðgengi að fundarrýmum sem mögulegar endurbætur 
sem bókasöfn gætu gert á starfsemi sinni. Hann starfar með nokkrum félögum sem eru oft í 
vandræðum með að finna hlutlausa fundaraðstöðu. Samkvæmt grein þriggja danskra 
bókasafnsfræðinga ætti eitt af fjórum hlutverkum bókasafna að vera að sjá fólki fyrir  
fundarrými, ýmist fyrir óformlega fundi vina og kunningja eða hvers kyns formlega fundi 
(Jochumsen, Rasmussen og Skot-Hansen, 2010). Stjórnendur almenningsbókasafna í 
Manchester nefndu einnig að það að bjóða upp á fundarrými fyrir almenning hafi gefist vel 
og að á þann máta hafi verið unnt að ná til þeirra sem ekki notuðu bókasöfnin en fóru jafnvel 
að nýta sér þau í auknum mæli eftir að hafa komist í kynni við þau í gegnum fundarrými 
þeirra (Sbaffi og Rowley, 2015).  

Samhliða tilkomu eða fjölgun fundarrýma gæti reynst nauðsynlegt að lengja 
afgreiðslutíma bókasafna. Hluti viðmælenda nefnir að sökum anna við barnauppeldi og vinnu 
gæti kvöldopnun á bókasöfnum aukið möguleika þeirra á að sækja söfnin heim. IFLA talar um 
að nauðsynlegt sé að söfn bjóði upp á afgreiðslutíma sem henti notendum (IFLA, 2010). 
Afgreiðslutími bókasafna ber oft á góma í þeim rannsóknum sem hér hafa verið hafðar til 

hliðsjónar. Algengt er að hann hafi verið nefndur sem ástæða fyrir því að almenningur fari 
sjaldan á bókasöfn (Breslin og McMenemy, 2006; Ipsos MORI, 2010). Ábati af lengdum 
afgreiðslutíma almenningsbókasafna var þó ekki ótvíræður í tilsvörum viðmælenda. Ljóst er 
að það er kostnaðarsamt að hafa bókasöfn opin lengur en nú er, en þó væri áhugavert að 
hafa opið lengur í tilraunaskyni og sjá hvaða árangri það skilar, ef einhverjum.  

6 Lokaorð 
Í þessari ritgerð var fjallað um viðhorf karlmanna til almenningsbókasafna. Sérstaklega var 

horft til þess hvað hvetur þá og letur til að nýta sér þjónustu bókasafna. Þá var einnig fjallað 
um hvaða endurbætur væri unnt að gera á starfsemi almenningsbókasafna til að þau 
höfðuðu betur til karlmanna. Rætt var við átta karlmenn sem lesa mikið. Um lítið úrtak er að 
ræða og ekki hægt að alhæfa niðurstöðurnar yfir á aðra en þrátt fyrir það gefa svör þeirra 
góða innsýn í hugarheim notenda almenningsbókasafna.   

Viðhorf viðmælenda til almenningsbókasafna voru almennt góð. Nær allir þeirra voru 
reglulegir gestir á bókasöfnum sem börn og virðast hugsa til þeirra með hlýju. Þrátt fyrir að 
þeir noti þau ekki allir í dag telja þeir að þjónusta þeirra og fjölbreytileiki safnkosts hafi 
batnað síðan þeir voru börn.  

Það sem helst dregur þá á bókasöfn er aðgengi að bókum, ýmist að efni sem þeir geta 
ekki nálgast á netinu eða sem þeir tíma ekki að kaupa þar sem þá langar ekki að eiga það. 
Börn eru einnig stór hvati að því að viðmælendur fari á bókasöfn en hluti þeirra fer einungis 
á bókasöfn með börnin sín en ekki til að finna lesefni fyrir sig. Annað sem viðmælendur töldu 
til voru viðburðir og sýningar.  

Sá þáttur sem helst letur viðmælendur í því að nota bókasöfn er að kjósa frekar að 
nálgast lesefni með öðrum leiðum, ýmist með því að kaupa það á blað- eða rafbókaformi eða 
nálgast það eftir ýmsum leiðum á netinu. Aðrir þættir sem spila inn í eru að lesefni við þeirra 
hæfi sé ekki til staðar á bókasöfnum, að næsta bókasafn sé of langt í burtu og skortur á tíma 
vegna fjölskylduhaga og náms. Takmarkaður útlánatími, sektir, stuttur afgreiðslutími og 
uppröðun á efni draga einnig úr heimsóknum þeirra á bókasöfn.  

Þær endurbætur sem hægt væri að gera til að höfða betur til karlmanna væru að 
tryggja að safnkostur sé fjölbreyttur, að ólíkar leiðir séu notaðar við uppröðun hans, að 
lesendaráðgjöf verði efld og viðskiptavinir sérstaklega upplýstir um þá þjónustu sem er í boði 
á söfnunum. Rafbókavæðing bókasafna hugnast viðmælendum vel, ef ekki verða of miklar 
takmarkanir á þjónustunni. Auk þess voru nefndar hugmyndir um kaffihús á bókasöfnum, 
bætt aðgengi að fundarrýmum og lengri afgreiðslutíma, þó hann hafi ekki vegið þungt að 
mati viðmælenda.  

Viðhorf fullorðinna einstaklinga til almenningsbókasafna hafa sáralítið verið 
rannsökuð hér á landi. Þessi rannsókn tekur einungis til lítils hóps karla sem eiga það 

sameiginlegt að hafa áhuga á lestri, svo fullt tilefni er til að ráðast í rannsóknir á öðrum 
hópum notenda. Einnig væri áhugavert ef viðhorf þeirra sem ekki nota bókasöfn væru 
rannsökuð markvisst með einhverjum hætti. Almenningsbókasöfn eru þjónustustofnanir og 
því er sjálfsagt að rannsaka hvaða þjónustu fólk vill að þau bjóði upp á. Áhugavert væri að 
gera megindlega rannsókn á viðhorfum einstaklinga til þjónustu almenningsbóksafna til að fá 
betri innsýn í viðhorf notenda. Í slíkri rannsókn væri einnig hægt að sjá hvort kynjamunur á 
viðhorfum til bókasafna og þjónustu þeirra sé til staðar.  

Bókasöfn ná aldrei að höfða til allra, ekki frekar en nokkuð annað sem keppir um 
athygli og tíma fólks. Þau verða þó að gera sitt besta til að höfða til sem flestra í sínu 
nærumhverfi á ólíkum æviskeiðum þeirra. Það geta þau gert með því að hafa til taks 
fjölbreyttan safnkost sem gerður er aðgengilegur með ólíkum leiðum, bæði blaðbókum og 
rafbókum, hæft starfsfólk og með því að upplýsa fólk um alla þá þjónustu sem er í boði á 
safninu. Almenningsbókasöfn þurfa því að fylgjast með nýjungum en halda samt í sín 
sérkenni. 

